
Wěmá ɖeé Pɔlu wlán
sɛ́ dó Filipunu lɛ́ ɔ

Xónúusɔɖ́ótê
Pɔlu wɛ̂ wlán wěmá xé ɔ sɛ́ dó agun Filipu tɔn. Filipu

ka nyí tôxo ɖé bo ɖô Masedwani sín ayǐgba ɔ ji. Pɔlu wɛ̂
nyí mɛ nukɔntɔn ɖeé jla Mawuxó ɖô tôxo nɛ́ ɔ mɛ̂ ɔ, bo
ɖó agun ɔ ayǐ (Mɛsɛd́ó 16.12-40 ). Gankpá mɛ̂ wɛ̂ e tê bo
wlán wěmá ɔ (1.7 ). Có ɔ, xógbe ɖeé e zán lɛ́ nyí awǎjijɛ sín
xogbe. Hwenu ɖeé e ɖô gankṕa mɛ̂ ɔ, e ɖó nukun ɖɔ̂ è na
jó mí, bɔ mí ná yî ná akɔńkpínkpan mɛ ɖeé ɖî nǔ ná Klisu
ɖô Filipu lɛ.́ Nǔɖîtɔ́ Filipu tɔn nɛ́ lɛ ́ má wɔn Pɔlu gɛ ; amɔ,̌
é flín i, bo sɛ́ Epafloditi dó e, bɔ e hɛn nǔ ɖeé sín hudo e ɖó
lɛ́ yî n'ɛ. Ɖô wěmá ɔ mɛ̂ ɔ, Pɔlu byɔ é ɖɔ é nɛ́ lí dǒ ɖô nǔɖîɖî
mɛ̂ ; ná gbɛzan étɔn nɛ́ sɔgbe xɛ́ mítɔn, kpó ɖeé Klisu zán
ɔ kpó. E lɛ́ byɔ é ɖɔ̂ é nɛ́ cɔ́ édé dó nǔkplɔńmɛtɔ́ agɔ lɛ́ wú.
Ɖó, Jwifu ɖélɛ́ ɖô Filipu, bo nɔ xô hwɛndomɛnúwíwa lɛ́ kpó
hwlɛňgánxó kpó cá, bo na mɔ̂ tɛn̂ bo ɖê mɛ̂ ɖeé ɖî nǔ ná
Klisu lɛ́ zɔn ali ɖagbe ɔ ji. Nɛ́ ɔ godó ɔ, Pɔlu kpâ gbe ná
agun Filipu tɔn, bo dó kpɛ́ ná é ɖó alɔ ɖeé é gɔ́ n'ɛ ɔ wútú.
Bo na dó fó ɔ, e dó gbe ná é, bo xô ɖɛ ná é.

Ɖeé è má wěmá xé ɔ mɛ̂ ɖó ɔ ɖie :
Pɔlu dó gbe sɛ́ dó Filipunu lɛ,́ bo xô ɖɛ dó táa
étɔn mɛ̂ (1.1-11) ;

1



Nǔ ɖeé jɔ dó Pɔlu ji lɛ ́ (1.12-26 ) ;
Mǐ nɛ́ ɖó gbe kpɔ,́ bo sɔ́ mǐɖé hwe ɖî Klisu xá
(1.27—2.18 ) ;
Pɔlu sɛ́ Timɔtê kpó Epafloditi kpó dó agun
Filipu tɔn ji (2.19-30 ) ;
Jwifu lɛ́ sín sɛń ɔ nyínyi kpó nǔɖîɖî ɖó ná Klisu
kpó (3.1—4.9) ;
Pɔlu dó kpɛ́ ná agun Filipu tɔn (4.10-20) ;
Pɔlu dó gbe sɛ́ dó Filipunu lɛ́ bo sú táa náwěmá
ɔ (4.21-23).

Filipunu 1

Gbedonamɛ

1 Nyɛ Pɔlu kpó Timɔtê kpó, mǐ nyí mɛsɛntɔ́ Klisu Jezu
tɔn ; mǐ wɛ̂ wlán wěmá xé ɔ sɛ́ dó mɛ ɖeé ɖî nǔ

ná Klisu Jezu bo nyí Mawu tɔn, bo ɖô Filipu lɛ́ bǐ, kpó
agunnukɔntɔ́ étɔn lɛ́ kpódó agunvǐjikpɔńtɔ́ étɔn lɛ́ kpó.
2Mawu Tɔ́ mǐtɔn kpó Aklunɔ̂ Jezu Klisu kpó nɛ́ kɔn̂ fɛńú
kpó fífá kpó dó mi ji !

Pɔlu dó kpɛ́ ná Mawu dó mɛ ɖeé ɖî nǔ ná
Klisu bo ɖô Filipu lɛ́ sín támɛ

3Ná un flín mi sɛ́ dó hweɖěbǔnu ɔ, un nɔ dó kpɛ́ ná
Mawu ce dó táa mitɔn mɛ.̂ 4Ná un ɖo ɖɛ xô hweɖěbǔnu
dó mi mɛ bǐ sín támɛ ɔ, un nɔ xô ɖɛ ɔ kpó awǎjijɛ kpó.
5Ɖó, mi gɔ́ alɔ ná mǐ bɔ mǐ jlá Wɛnɖagbe ɔ, zɔń gbe ɖeé
gbe mi ɖî nǔ ɔ káká wá jɛ din. 6Un kán d'e ji ɖɔ̂ mɛ ɖeé
bɛ́ azɔ̌ ɖagbe nɛ́ ɔ ɖô mi mɛ̂ ɔ, e na wâ azɔ̌ ɔ káká yî fó,
ɖô azǎn ɖeé gbe Klisu Jezu na wá ɔ. 7E sɔgbe ɖɔ̂ má ɖó
lînlîn nɛ́ lɛ ́ xá dó mi mɛ bǐ wú. Ɖó, nǔ mitɔn ɖô ayi ce mɛ.̂
Din ɖeé un ɖô gankpá mɛ̂ ɔ, kpó hwenu ɖeé un nɔ nya
xɛ̂ ɖô Wɛnɖagbe ɔ ji, bo nɔ xô kân ná mɛ lɛ́ na lí dǒ ɖô
nǔɖîɖî mɛ̂ ɔ, mi gɔ́ alɔ ná un. Mɔ̌ ɖeé mi bló ɔ, mǐmá wɛ̂
mi ɖó dó fɛńú ɖeé Mawu ná un ɔ mɛ.̂ 8Mawu nyɔ́ ɛ ɖɔ̂
nǔgbó wɛ̂ un ɖo ɖɔ̂ ɔ, un yí wǎn ná mi mɛ bǐ, ɖî ɖeé Klisu
Jezu yí wǎn námi ɖô ɔ xá. 9Nǔ ɖeé un nɔ byɔMawu ɔ wɛ̂
nyí ɖɔ̂ wǎn-yíyí mitɔn nɛ́ fɔń bo ɖo jɛ ɛ ji ɔ ; un nɔ byɔ ɛ ɖɔ̂
mi nɛ ɖó nǔnywɛ ganji, bo ɖó nǔmɔĵɛnǔmɛ̂ títewungbe
ɔ. 10Hwenɛńu ɔ, mi na kpewu bo nyɔ́ nǔ ɖeé ɖô táji ɔ

Filipunu 1
nyî bo sɔ.́ Nɛ́ ɔ, mi na nyí mɛ mímɛ,́ bɔ hwenu ɖeé Klisu
na wá ɔ, è má na mɔ̂ nǔɖé ɖɔ̂ dó mi wú gɛ. 11 Jezu Klisu
na gɔ́ alɔ ná mi, bɔ nǔ ɖeé mi na wâ lɛ́ bǐ na nyí nǔjlɔjlɔ.
Nɛ́ ɔ, mɛ lɛ́ na nɔ kpâ gigóó ná Mawu, bo na mlá ɛ.

Klisu wɛ̂ nyí gbɛ mǐtɔn
12Nɔvǐ lɛ,́ un jóɖó ɖɔ̂ mi nɛ́ nyɔ́ ɛ ɖɔ̂ nǔ ɖeé jɔ dó jǐye ɔ

zɔń, bɔWɛnɖagbe ɔ ɖó nukɔn-yíyí. 13Ɖó, mɛ ɖeé ɖo azɔ̌
wâ ɖô axɔśúgbasa ɔ lɛ́ bǐ kpó mɛ ɖeé ɖô fí ɖěvǒ lɛ́ kpó
bǐ nyɔ́ ɛ ɖɔ̂ Klisu wútú wɛ̂ un ɖô gankpá mɛ.̂ 14Gankpá
mɛ̂ ɖeé un tê ɔ lɛ zɔń bɔ nɔvǐ sûsu lɛ ɖêji dó Aklunɔ̂ wú
d'e ji, bo nɔ ɖo Mawuxó ɔ jlá kpó akɔńkpínkpan kpó ɔ,
bɔ ado má nɔ hu é gɛ. 15Nǔgbó wɛ,̂ mɛ ɖélɛ́ nɔ jlá Klisu
sín xó ɔ kpó awǔhwan kpó, alǒ, kpó ce ján wɛ̂ na nyɔ́
sín lînlîn kpó. Amɔ,̌ mɛ ɖěvǒ lɛ́ nɔ jlá kpó lînlîn ɖagbe
kpó. 16Mɛ ɖeé nɔ jlá Klisu sín xó ɔ kpó lînlîn ɖagbe kpó
lɛ́ nɔ bló kpó wǎn-yíyí kpó. Ɖó, é nyɔ́ ɛ ɖɔ̂ Mawu sɔ́ un,
ná ma nyâ xɛ̂ ɖô Wɛnɖagbe ɔ ji. 17Amɔ,̌ mɛ ɖělɛ́ ɖeé nɔ
jlá Klisu sín xó ɔ kpó ce ján wɛ̂ na nyɔ́ sín lînlîn kpó lɛ́
ɔ, lînlîn étɔn má sɔgbe gɛ ; lînlîn étɔn wɛ̂ nyí ɖɔ̂ é na dó
awǔvɛ́ awǔvɛ́ ji ná un ɖô gankpá mɛ̂ ɖeé un tê ɔ. 18Klisu
sín xó ɖeé é ɖo jlá ɔ, lînlîn baɖabáɖa wɛ̂ é ɖo jlá ná oo,
lînlîn ɖagbe wɛ é ɖo jlá ná oo, ahǒo ! Nǔ ɖeé un nyɔ́ ɛ
ɔ wɛ̂ nyí ɖɔ̂ è jlá Klisu sín xó bɔ e víví ná un, bɔ e na lɛ
víví ná un hú mɔ.̌ 19Ɖó, un nyɔ́ ɛ ɖɔ̂ nǔ nɛ́ lɛ ́ bǐ na nyí
ɖagbe ná un gbɔn ɖɛ mitɔn lɛ́ kpó alɔgɔ Yɛ Jezu Klisu
tɔn kpó mɛ.̂ 20Ɖó, nǔ ɖeé un ɖo tê kpɔń bo ɖo nukún ɖó
tawun ɔ wɛ̂ nyí ɖɔ̂ winnyǎ ɖě má na wá hu un gɛ. Amɔ,̌

Filipunu 1
un kán d'e ji din ɖî ɖeé un ko nɔ kan d'e ji tɛgbɛ ɖó ɔ ɖɔ̂
ná un ɖô gbɛ oo, ná un kú oo, gbɛzan ce na kpâ gigóó
na Klisu. 21Ɖó, nyɛ ɔ, ná un ɖô gbɛ ɔ, Klisu wɛ̂ un ɖô gbɛ
ná ; bɔ kú nyí ale ná un. 22Amɔ,̌ ná gbɛninɔ̂ ce na lɛ gɔ́
alɔ ná Klisu sín azɔ̌ ɔ, un má sɔ́ nyɔ́ ɖeé un ná sɔ́ ɖô kú
kpó gbɛ kpó mɛ̂ ɔ nyî gɛ. 23Un flú ɖô nǔ awe lɛ́ mɛ.̂ Ɖó,
e jóɖó un ɖɔ̂ ma yî nɔ̂ kpɔ́ xɛ́ Klisu ; bɔ nɛ́ ɔ wɛ̂ nyɔ́ hú
nǔ bǐ. 24Amɔ,̌ e ɖô táji tawun ɖɔ̂ un ma nɔ̂ gbɛ, ɖó mi lɛ́
wútú. 25Nɛ́ ɔ wútú wɛ̂ un kán d'e ji, bo nyɔ́ ɛ ɖɔ̂ un na nɔ̂
gbɛ bo na nɔ̂ kpɔ́ xɛ́ mi mɛ bǐ ; bo na gɔ́ alɔ ná mi bɔ mi
na ɖó nukɔn-yíyí, bo na mɔ̂ awǎjijɛ ɖô nǔɖîɖî mɛ.̂ 26Nɛ́
ɔ, hwenu ɖeé un na lɛ kɔ̂ wá mi de ɔ, xômɛ na lɛ hun mi
d'e ji ɖô Klisu Jezu mɛ,̂ ɖó nyɛ wútú.

27Mi zán gbɛ ɖî ɖeé Wɛnɖagbe Klisu tɔn byɔ ɖó ɔ.
Hwenɛńu ɔ, ná un wá mi de ɔ, un na mɔ̂ mi ɖô nǔɖîɖî
mɛ̂ ; ná un má ka wá gɛ ɔ, ma sê ɖɔ̂ mi lí dǒ, bo ɖó lînlîn
ɖokpó ɔ ; bo sɔ́ ayixa ɖokpó ɔ sɔ́ ɖô ahwan fûn nyî ɖó
kpɔ́ ɔ, ná nǔɖîɖî ɖeé Wɛnɖagbe ɔ nɔ ná mɛ̂ ɔ. 28Mi má
ɖî bǔ ná kɛn̂tɔ́ lɛ ́ ɖô nǔ ɖěbǔ mɛ̂ o. Nɛ́ ɔ wɛ̂ na dóxya é
ɖɔ̂ ali wɛ̂ é ɖo bǔ ɔ, bo ná dóxya milɛ́ ɖɔ̂ mi ɖô hwlɛňgán
ɔ sín ali ji. Mawu wɛ̂ bló nǔ nɛ́ lɛ.́ 29Ɖó, Mawu kɔn̂ fɛńú
dó mi ji, bɔ mi na sɛn̂ Klisu ; e má nyí ɖɔ̂ mi na ɖî nǔ n'ɛ
kpowun bɔ e vɔ wɛ̂ gɛ ; amɔ,̌ mi na lɛ ji ya dó táa útɔn
mɛ.̂ 30Ɖó, ɖî ɖeé mi nyɔ́ ɛ ɖó ɔ, ahwan ɖeé un fûn wáyî
bɔ mi mɔ̂ ɔ wɛ̂ mi lɔsú mi ɖo fûn ɔ ; bɔ ahwan nɛ́ ɔ wɛ̂ un
kpô ɖo fûn ɔ.

Filipunu 2

Mi cí Klisu xá

2Mi nɔ mɔ̂ hlɔňhlɔń ɖô Klisu mɛ̂ ɖeé mi tê ɔ. Mi nɔ mɔ̂
akɔńkpínkpan ɖôwǎn-yíyí Klisu tɔnmɛ.̂ Yɛsinsɛn nɔ

dɔn mi dó kpɔ.́ Mi nɔ yí wǎn ná miɖélɛ́ bo nɔ hun xômɛ
dó miɖélɛ́ wú. Mɔ̌ wɛ̂ a e ? 2Mi bo ɖó gbe kpɔ,́ mi yí wǎn
ná miɖélɛ,́ bo ɖó ayixa ɖokpó ɔ, bo ɖó lînlîn ɖokpó ɔ, ná
un ma mɔ̂ awǎjijɛ. 3Mi má nɔ sɔ́ ce ján wɛ̂ ná nyɔ́ sín
ayixa, alǒ, goyíyí tófóe sɔ́ wâ nǔ ná o. Amɔ,̌ mi nɔ sɔ́
miɖélɛ́ hwe ɖô mɛ ɖělɛ́ sín nukɔn, ná mɛ ɖokpó ɖokpó
nɛ́ nɔ mɔ̂ ɖɔ̂ mɛ ɖělɛ́ hú gǎn mí. 4Mi má nɔ dín ɖagbe
mitɔn kɛɖ́ɛ́ o ; amɔ̌ mɛ ɖokpó ɖokpó nɛ́ nɔ dín ɖagbe mɛ
ɖělɛ́ lɔsú tɔn. 5Mi ɖó walɔ ɖeé Klisu Jezu ɖó ɔ.

6Klisu ɖó Mawu sín ninɔmɛ nǔgbó ; có ɔ,
E má ka kpɔń dó nɛ́ ɔ wú bo sɔ́ úɖé ɖó Mawu

sín hǎ ji dandan gɛ.
7E jó ninɔmɛ Mawu tɔn ɖeé e ɖó ɔ dó, bo sɔ́

ninɔmɛ mɛsɛntɔ́ tɔn.
È ji i, ɖî ɖeé è nɔ ji gbɛtɔ́ ɖó ɔ xá.
Bɔ mɛ bǐ mɔ̂ ɖɔ̂ gbɛtɔ́ wɛ̂ e nyí.
8E sɔ́ úɖé hwe, bo sê tonu ná Mawu káká yî kú ;
AklúzuN ji wɛ̂ e tlɛ kú tê.
9Nɛ́ ɔ wútú wɛ̂ Mawu sɔ́ ɛ ɖó tɛn̂ ɖaxó bǐ ɔ mɛ,̂
bo ná ɛ nyǐkɔ ɖeé ɖô aga ná nyǐkɔ lɛ́ bǐ ɔ.
10Nɛ́ ɔ, ná è ylɔ́ Jezu sín nyǐkɔ ɔ,

N2.8 Aklúzu ji sín kú ɔ, winnyǎ sín kú wɛ̂ e nyí, bɔ è sɔ́ ɖó tê ná
adanúwatɔ́ lɛ ́ ɖô Jezu sín hwenu.

Filipunu 2
mɛ ɖeé ɖô jǐxwé lɛ́ bǐ, kpó mɛ ɖeé ɖô

ayǐgba ji lɛ ́ bǐ kpó,
kpódó mɛ ɖeé ɖo ayǐgba glɔ́ lɛ ́ bǐ kpó ná nɔ

jɛ klô bo ɖê kɔɔ.
11Nɛ́ ɔ, mɛ bǐ ná ɖɔ̂ agbawungba ɖɔ̂ Jezu

Klisu wɛ̂ nyí Aklunɔ̂ ;
Nǔ nɛ́ ɔ wɛ̂ ná sɔ́ Tɔ́ ɔ sû.
Azɔ̌ ɖeé nyí mɛ ɖeé ɖî nǔ ná Klisu lɛ́ tɔn ɔ

12Hǔn, mɛ ce vɛńávɛńá lɛ,́ hwenu ɖeé un ɖô kpɔ́ xɛ́
mi ɔ, mi nɔ sê tonu tɛgbɛ. Din ɖeé un má sɔ́ ɖô kpɔ́ xɛ́
mi gɛ ɔ, e lɛ ɖô táji bɔ mi na sê tonu. Mi wâ nǔ kpó
mɛɖésɔh́we kpó, kpó sísí ɖaxó ɖé kpó, bo na dóxya ɖɔ̂
mi mɔ̂ hwlɛňgán. 13Ɖó, Mawu wɛ̂ ɖo azɔ̌ wâ ɖô mi mɛ̂ ɔ.
Ú wɛ̂ nɔ bló bɔ mi nɔ ɖó joɖo bo na wâ nǔ ɖeé sɔgbe xɛ́
títo ɖagbe útɔn ɔ ; ú wɛ̂ nɔ lɛ bló, bɔ mi nɔ kpéwu bo nɔ
bló d'e ji.

14Ná mi ɖo nǔ ɖěbǔ bló ɔ, mi má nɔ húnhún nǔ ɖɔ̂
o, mi má ka nɔ xwe nǔ ɖɔ̂ t'e kɔn̂ o. 15Nɛ́ ɔ, mi na nyí
mɛ ɖeé wú è má na mɔ̂ xó ɖé ɖɔ̂ dó gɛ ɔ, bo na nyí mɛ
mímɛ,́ bo na nyí Mawu-ví ɖeé wú blɔ̌ ɖě má na tê gɛ ɔ,
ɖô gbɛtɔ́ ayihizihizinɔ̂ lɛ ́ kpó adanúwatɔ́ lɛ ́ kpó mɛ.̂ Ɖô
mɛ nɛ́ lɛ ́ mɛ̂ ɔ, mi ɖó na nɔ da zo, ɖî ɖeé sûnví nɔ da zo
ɖô gbɛ ɔ mɛ̂ ɖó ɔ xá, 16bo na nɔ ɖɔ̂ xó ɖeé nɔ ná gbɛ mɛ
ɔ ná é. Nɛ́ ɔ, xômɛ ná hun un dó mi wú hwenu ɖeé Klisu
ná wá ɔ. E na dóxya ɖɔ̂ un má jɛ tágba bo wâ azɔ̌ dó
awǔvɔ́ gɛ. 17Ná e na bo byɔ ɖɔ̂ è na hu un bo sɔ́ un sán
avɔ̌ ná gɔ́ ná avɔ̌ ɖeé mi ɖo sán gbɔn nǔɖîɖî mitɔn mɛ̂ ɔ,

Filipunu 2
awǎjijɛ wɛ̂ e na nyí ná un ; bɔ un na jɛ awǎ xɛ́ mi mɛ bǐ.
18Mɔ̌ ɖokpó ɔ, mi lɔsú mi jɛ awǎ, mi jɛ awǎ xɛ́ un.

È sɛ́ Timɔtê kpó Epafloditi kpó dó agun Filipu tɔn ji
19Un lîn ná sɛ́ Timɔtê dó mi ; ná e jóɖó Aklunɔ̂ Jezu

ɔ, un na sɛ́ ɛ dó zaanɖé din, bɔ e na wá kpɔń mi ná un.
Nɛ́ ɔ, ná e wá ɖó gbe ná un ɔ, ayi na jɛ ayǐ ná nyɛ lɔsú.
20Ɖó, un má ɖó mɛ ɖěvǒ ɖé, bɔ e nɔ ɖó lînlîn ɖokpó ɔ xɛ́
un zɛ ú ɔ wú gɛ. Ɖeé nǔ na nɔ bo nyɔ́ ná mi ɔ ɖô ayi mɛ̂
n'ɛ tawun. 21Ɖó, mɛ ɖělɛ́ bǐ ɔ, nǔ étɔn lɛ́ lɔsú ján wɛ̂ nɔ
myá nukún ná é ; nǔ ɖeé nyí Jezu Klisu tɔn lɛ́ má nɔ myá
nukún ná é gɛ. 22Amɔ,̌ Timɔtê ú ɔ ɔ, e ko ɖê gbejinínɔ
útɔn xlɛ, bɔ mi lɔsú mi nyɔ́ ɛ. Ɖó, e nɔ̂ kpɔ́ xɛ́ un, bɔ mǐ
cí tɔ́ kpó vǐ kpó xá, bo wâ wɛnɖagbejijlá sín azɔ̌ ɖó kpɔ.́
23Un ɖo lîn ɖɔ̂ un na sɛ́ ɛ dó mi, ná un wá mɔ̂ nǔ jɛ nǔ
ɖeé ɖo tê kpɔń un ɔ wú ganji ɔ. 24Un ɖêji dó Aklunɔ̂ wú
ɖɔ̂ zaanɖé din ɔ, nyɛ lɔsú un na wá mi de. 25Nɔvǐ mitɔn
Epafloditi ɖeé ji mi gbɔn bo sɛ́ nǔ ɖeé sín hudo un ɖó lɛ́
dó un ɔ, nyɛ kpó e kpó wâ azɔ̌ ɖó kpɔ,́ bo fûn ahwan ɖó
kpɔ.́ Din ɔ, un mɔ̂ ɖɔ̂ e nyɔ́ ɖɔ̂ ma lɛ sɛ́ ɛ dó mi. 26E ko
jóɖó tawun ná wámɔ̂ mi ; bɔ ɖeé mi ka lɛ sê ɖɔ̂ e ɖo azɔn
jɛ ɔ, e lɛ nyí linkpɔń n'ɛ tawun. 27Nǔgbó wɛ,̂ e jɛ azɔn
káká bo ɖîbla kú. Amɔ,̌ Mawu kú nǔbláwǔ n'ɛ. E má ka
nyí ú kɛɖ́ɛ́ wɛ̂ Mawu kú nǔbláwǔ ná gɛ, e kú nǔbláwǔ
ná nyɛ lɔsú. Mawu bló mɔ,̌ ná un má wá mɔ̂ awǔvɛ́ dó
awǔvɛ́ ji o. 28Nɛ́ ɔ wútú wɛ̂ un yáwǔ bo lɛ ɖo sɛ́ ɛ dó
mi ɔ. Nɛ́ ɔ, ná mi mɔ̂ ɛ ɔ, e na víví ná mi, bɔ nyɛ lɔsú ɔ,
un má sɔ́ na nɔ̂ aluwɛ mɛ̂ dín gɛ. 29Mi yí i kpó awǎjijɛ

Filipunu 2–3
ɖaxó kpó, ɖî nɔvǐ ɖô Aklunɔ̂ mɛ̂ ɖé xá. Mi ɖó sísí ɖaxó
ɖé ná mɛ mɔw̌unkɔtɔn lɛ.́ 30Ɖó, e ɖîbla kú dó Klisu sín
azɔ̌ támɛ. E yí gbe ná kú, bɔ nǔ ɖeé mi lɔsú mi má kpéwu
bo bló ná un gɛ ɔ, e bló ná un dó tɛn̂ mitɔn mɛ.̂
Nǔ ɖeé è ɖó na wâ, bo na nyí hwɛjijɔnɔ̂ ɖô Mawu nukɔn ɔ

3 Din ɔ, nɔvǐ lɛ,́ mi jɛ awǎ ɖô Klisu mɛ.̂ Nǔ ɖokpó ɔ
wlán sɛ́ dó mi má nɔ ɖɔ̂ nǔɖé ná un gɛ ; ɖó, e na zɔń

bɔ mi na lí dǒ. 2Mi cɔ́ miɖé dó nǔnyananyána-wâtɔ́ lɛ ́
wú ; mi cɔ́ miɖé dó avǔn nɛ́ lɛ ́ wú ; mi cɔ́ miɖé dó mɛ ɖeé
nɔ dó akpâ éɖélɛ́ wú bo nɔ ɖɔ̂ mí gbo ada lɛ́ wú. 3Mǐlɛ́
wɛ̂ gbo ada nǔgbó nǔgbó ɔ ; ɖó, mǐ nɔ sɛn̂ Mawu ɖô
gbigbɔmɛ ; mǐlɛ́ wɛ̂ nɔ jɛ awǎ ɖô Klisu Jezu mɛ̂ ; mǐ má
nɔ sɔ́ jiɖiɖe mǐtɔn dó gbɛtɔ́ sín nǔwíwa ɖé ji gɛ. 4E ɖô
mɔ̌ có, un hɛn ɔ, un na ɖêji dó nǔwíwa nɛ́ lɛ ́ wú. Ɖó, ná
mɛɖé mɔ̂ ɖɔ̂ e sɔgbe ɖɔ̂ mí na ɖêji dó míɖé wú ɔ, hǔn nǔ
ɖeé na zɔń bɔ nyɛ lɔsú un na ɖêji dó nǔwiwa ce lɛ́ lɔsú
wú ɔ hú gán ú ɔ tɔn. 5Ɖó, ɖeé è ji un ɔ, azǎn cántɔn̂ wɛ̂
e bló bɔ è gbo ada ná un. Izlayɛĺiví jiji wɛ̂ un nyí, bo jɔ
ɖô Bɛnjamɛ̂ sín kún mɛ.̂ Mɛ ɖeé ji un lɛ́ ɔ, Eble wɛ̂ é nyí.
Un nɔ nyî Jwifu lɛ́ sín sɛń lɛ ́ bǐ ; ɖó, Falizyɛn wɛ̂ un nyí.
6Akpâkpa nɔ sɔ́ un dó Jwifu lɛ́ sín sɛń ɔ nyínyi wú káká
bɔ un nɔ dó ya ná mɛ ɖeé ɖî nǔ ná Jezu lɛ́ bǐ. Ɖô sɛń ɔ
nyínyi sín ali nu ɔ, mɛɖé má nɔ mɔ̂ nǔ wâ nyî do ɖé ná
un gɛ. 7Nǔ nɛ́ lɛ ́ bǐ wɛ̂ un nɔ sɔ́ mɔ̂ ale ná ɖáyǐ ; amɔ̌ din
ɔ, nǔ vɔv̌ɔ̌ wɛ̂ un nɔ sɔ́ mɔ̂ ná ɖó Klisu wútú. 8Ɛɛn, e má
ka nyí nǔ nɛ́ lɛ ́ kɛɖ́ɛ́ wɛ̂ gɛ ; amɔ,̌ nǔ lɛ́ bǐ wɛ̂ un sɔ́ mɔ̂
nǔ vɔv̌ɔ̌ ná ɖó nyɔna ɖaxó nɛ́ ɔ wútú ; ú wɛ̂ nyí ɖɔ̂ un

Filipunu 3
wá nyɔ́ Aklunɔ̂ ce Klisu Jezu nyî. Klisu wútú wɛ̂ un jó nǔ
bǐ dó, bo nɔ sɔ́ nǔ bǐ sɔ́ mɔ̂ gbǒ ná, bo na nyí útɔn. 9Nɛ́
ɔ, nyɛ kpó e kpó ná huzú mɛ ɖokpó. Un ma sɔ́ nɔ lîn ɖɔ̂
tonu ɖeé un nɔ sê ná Jwifu lɛ́ sín sɛń ɔ wɛ̂ zɔń bɔ un nyí
hwɛjijɔnɔ̂ ɖôMawu nukɔn gɛ. Amɔ,̌ nǔ ɖeé un ɖî ná Klisu
ɔ wɛ̂ zɔń bɔ un nyí hwɛjijɔnɔ̂ ɖô Mawu nukɔn. Mawu wɛ̂
sɔ́ un huzú hwɛjijɔnɔ̂ gbɔn nǔ ɖeé un ɖî ná Klisu ɔ mɛ.̂
10Nǔ ɖokpó ɖeé un ɖo dín ɔ wɛ̂ nyí ɖɔ̂ ma nyɔ́ Klisu ɔ
nyî, bo na lɛ mɔ̂ nǔ jɛ hlɔňhlɔń ɖeé ɖô fɔńzɔńkú útɔn mɛ̂
ɔ wú. Un jóɖó na mɔ̂ awǔvɛ́ ɖeé e mɔ̂ ɔ, bo na sɔ́ nyɛɖé
hwe káká yî kú ɖî ɖeé e bló ɖó ɔ xá. 11Hwenɛńu ɔ, un na
ɖô nukúnɖíɖó mɛ̂ ɖɔ̂ Mawu na wá fɔń un zɔń mɛkúkú lɛ́
mɛ.̂

È ɖó na dó vivɛ́ nǔ, bo na mɔ̂ ajɔ yí ɖô Mawu de
12Má nyí ɖɔ̂ un ko mɔ̂ nǔ ɖeé un ɖo dín ɔ, alǒ, un ko

nyɔ́ vɔ wɛ̂ un ɖo ɖɔ̂ gɛ. Amɔ,̌ un kpô ɖo hlɔňhlɔń dó ɖô
nǔ ɖeé un ɖo dín ɔ godó ɔ, ná e na jɛ alɔ ce mɛ.̂ Ɖó, Klisu
Jezu ko cán un, bɔ un nyí útɔn. 13Hǔn, nɔvǐ lɛ,́ un má lîn
ɖɔ̂ nyɛ lɔsú un ko mɔ̂ nǔ ɖeé un ɖo dín ɔ yí gɛ. Nǔ ɖokpó
ɖeé un ɖo wâ ɔ wɛ̂ nyí ɖɔ̂ un má ɖo nǔ ɖeé ko wáyî lɛ́
linkpɔń gɛ ; amɔ,̌ un ɖo hlɔňhlɔń dó ɔ, bo ɖo nǔ ɖeé ɖô
nukɔn ɔ nyâ dó ɔ. 14Nɛ́ ɔ wɛ̂ zɔń bɔ un ɖo wezun dó ɔ,
bo xwe nǔ ɖeé un ɖo dín ɔ kɔn̂, bo na mɔ̂ tɛn̂ bo mɔ̂ ajɔ
ɖeé wútú Mawu ylɔ́ mǐ zɔń jǐxwé gbɔn Klisu Jezu ji ɔ yí.
15Lînlîn ɖokpó ɖeé mǐ mɛ ɖeé lí dǒ ɖô nǔɖîɖî mɛ̂ lɛ ́ bǐ ɖó
na ɖó ɔ nɛ.́ E ɖô mɔ̌ có, ná mɛɖé ɖó lînlîn ɖé bɔ e gbɔn
vo ɔ, Mawu na bló bɔ mi na lɛ mɔ̂ nǔ jɛ ɛ mɛ̂ ganji. 16Nǔ

Filipunu 3–4
ɖěbǔ na bo ɖo jɔ ɔ, mǐ nɛ́ nɔ̂ ali ɖeé ji mǐ tê káká wá jɛ
fí din ɔ ji.

17Nɔvǐ lɛ,́ mi wâ nǔ ɖî ɖeé un nɔ wâ nǔ ɖó ɔ xá. Mi
kpɔń nǔ dó mɛ ɖeé gbɛzan étɔn sɔgbe xɛ́ mǐtɔn lɛ́ ɔ wú.
18Un ko nɔ ɖɔ̂ ná mi wáyî, bo ka lɛ ɖo ɖɔ̂ ná mi din kpó
avǐ kpó ɔ : mɛ sûsu tiin, bɔ gbɛ ɖeé é nɔ zán ɔ ɖóxya ɖɔ̂ é
nyí kɛn̂tɔ́ ná kú ɖeé Klisu kú ɖô aklúzu ji ɔ 19 Idɔn gbé wɛ̂
é xwe ; ɖó, nǔ ɖokpó ɖeé é nɔ sɛn̂ ɔ wɛ̂ nyí adɔgóó étɔn ;
nǔ ɖeé ɖó na nyí winnyǎnú ná é ɔ wɛ̂ é nɔ sɔ́ ɖó asúkánú
ná ; gbɛmɛ fí sín nǔ lɛ́ kɛɖ́ɛ́ ji jánwɛ̂ayi étɔn nɔ tê. 20Mǐlɛ́
ɔ, jǐxwé-ví wɛ̂mǐ nyí, bɔmǐ ɖo tê kpɔń Hwlɛňgántɔ́ mǐtɔn
ɖeé nyí Aklunɔ̂ Jezu Klisu ɔ vɛńávɛńá ɖɔ̂ e na zɔń dɔň
bo wá. 21Ná e wá wá ɔ, hlɔňhlɔń útɔn ɖeé e nɔ zán bo
nɔ sɔ́ nǔ bǐ dó acɛ̂ útɔn mɛ̂ ná ɔ wɛ̂ e na zán, bo na ɖyɔ
agbazaa mǐtɔn ɖeé nɔ nyɔ ɔ ; bɔ e na cí agbazaa útɔn
gigóónɔ̂ ɔ xá.

Nǔkplɔńmɛ Pɔlu tɔn lɛ́

4 Nɛ́ ɔ wɛ̂ zɔń, nɔvǐ vɛńávɛńá lɛ,́ mi bo sɔ́ miɖé blá
dó Aklunɔ̂ wú. E jóɖó un tawun ɖɔ̂ ma lɛ wá mɔ̂ mi.

Xômɛ nɔ hun un dó mi wú, bɔ mi nɔ sɔ́ un sû.
2Evodi kpó Sɛntici kpó e, un ɖo kɛnklɛn̂ dó ná mi ɖɔ̂

mi nɛ́ ɖó gbe kpɔ́ ɖô Aklunɔ̂ mɛ,̂ ɖî nɔvǐ nɔvǐ xá. 3Hi mɛ
ɖeé nyí azɔǧbɛ́ ce gbejinɔtɔ́ lɔsú ɔ, un ɖo byɔ we ɖɔ̂ hi
nɛ́ gɔ́ alɔ ná nyɔnû awe nɛ́ lɛ.́ Nyɛ kpó é kpó wɛ̂ nɔ̂ kpɔ́
bo jɛ tágba, ná Wɛnɖagbe ɔ na mɔ̂ tɛn̂ bo gba kpé. Mǐ
kpó Klemâ kpó, kpó azɔǧbɛ́ ɖělɛ́ kpó bǐ wɛ̂ jɛ tágba nɛ́ ɔ.
Mawu wlán émɛ bǐ sín nyǐkɔ dó wěmá gbɛ tɔn ɔ mɛ.̂

Filipunu 4
4Mi nɔ jɛ awǎ hwebǐnu ɖô Aklunɔ̂ mɛ.̂ Ma lɛvɔ̌ ɖɔ̂ ná

mi : mi jɛ awǎ.
5Mi nɔ nyɔ́ xômɛ dó mɛ bǐ wú. Aklunɔ̂ na wá zaanɖé

din. 6Mi má nɔ lîn nǔdé kpɔń o ; amɔ,̌ ɖô nǔ ɖěbǔ mɛ̂ ɔ,
mi nɔ xô ɖɛ, bo nɔ sa vo ná Mawu, bo nɔ dó kpɛ́ n'ɛ. 7Nɛ́
ɔ, Mawu na námi fífá útɔn ɖeé hú gǎn nǔnywɛ gbɛtɔ́ tɔn
ɔ, bɔ mi na vo ɖô ayixa mitɔn lɛ́ mɛ,̂ bo na vo ɖô lînlîn
mitɔn lɛ́ mɛ̂ ; ɖó, mi ɖô Klisu Jezu mɛ.̂

8Bo na fó xó ce ɔ, nɔvǐ lɛ,́ nǔ ɖeé ji lînlîn mitɔn na
nɔ nɔ̂ lɛ ́ ɖie : nǔ ɖeé nyí nǔgbó ɔ, nǔ ɖeé jɛ xɛ́ sísí ɔ, nǔ
ɖeé sɔgbe ɔ, nǔ ɖeé mɛ́ ɔ, nǔ ɖeé è na yí wǎn ná ɔ, nǔ
ɖeé nyɔ́ mɛnukúnmɛ̂ ɔ, nǔ ɖeé wlé yɛy̌î ɔ kpó nǔ ɖeé è
na kpâ gbe ná ɔ kpó. 9Nǔ ɖeé un kplɔń mi lɛ,́ nǔ ɖeé mi
yí ɖô dye lɛ,́ nǔ ɖeé un ɖɔ̂ bɔ mi sê lɛ́ kpó nǔ ɖeé un bló
bɔ mi mɔ̂ lɛ ́ kpó ɔ, mi sɔ́ bǐ dó walɔ mɛ.̂ Nɛ́ ɔ Mawu ɖeé
nɔ kɔn̂ fífá dó mɛ ji ɔ na nɔ̂ kpɔ́ xɛ́ mi.

Pɔlu dó kpɛ́ ná Filipunu lɛ́ ɖó nǔ ɖeé é ná ɛ lɛ́ wútú
10Xômɛ hun un ɖô Aklunɔ̂ mɛ̂ ; ɖó, mi ko lɛ ɖêxlɛ un

ɖɔ̂ un ɖô ayi mitɔn mɛ.̂ Un nyɔ́ ɛ ɖɔ̂ un ko ɖô ayi mitɔn
mɛ̂ xóxó ; ali ɖeé mi ka na gbɔn bo na ɖêxlɛ un ɔ wɛ̂ mi
má mɔ̂ gɛ. 11E má nyí ɖɔ̂ un ɖô nǔɖé sín hudo mɛ̂ wɛ̂ zɔń
bɔ un ɖo mɔ̌ ɖɔ̂ gɛ. Ɖó, un ko kplɔń nyɛɖé ɖó mɔ,̌ bɔ nǔ
ɖeé ɖô asye ɔ nɔ kpé un. 12Un nyɔ́ wamamɔnɔgbɛ zán,
bo lɛ nyɔ́ dɔkunnɔgbɛ zán. Un kplɔń nyɛɖé, bɔ ná un na
bo ɖô fí ɖěbǔ ɖô ninɔmɛ ɖěbǔ mɛ̂ ɔ, un nɔ nyɔ́ nyɛɖé
zán. Xô gɔ́ un ganji oo, xôvɛ́ hu un oo, nǔ kpé un kpô,
alǒ, e hwe dó un oo, e nɔ nyɔ́ nukún ce mɛ.̂ 13Klisu ɖeé

Filipunu 4
nɔ ná un hlɔňhlɔń ɔ wɛ̂ nɔ zɔń, bɔ un nɔ kpé nǔ nɛ́ lɛ ́ bǐ
wú. 14E ɖô mɔ̂ có, alɔ ɖeé mi gɔ́ ná un ɖô awǔvɛ́ ce lɛ́
hwenu ɔ, nǔ ɖagbe wɛ̂ e nyí bɔ mi wâ.

15Mi mɛ Filipunu lɛ́ lɔsú nyɔ́ ɛ ganji ɖɔ̂ hwenu ɖeé un
zɔń Masedwani bo jɛ Wɛnɖagbe ɔ jlá ji ɔ, agun ɖě má
gɔ́ alɔ ná un zɛ agun mitɔn wú gɛ. Milɛ́ kɛɖ́ɛ́ ján wɛ̂ gɔ́
alɔ ná un ɖô akwá sín ali nu. 16Ɖó, hwenu ɖeé un ɖô
Tɛsaloniki ɖáyǐ ɔ, mi ko sɛ́ nǔ ɖeé sín hudo un nɔ ɖó lɛ́
dó un gba nabǐ ɖé. 17Má nyí ɖɔ̂ un ɖo dín ɖɔ̂ mi na ná
un nǔɖé wɛ̂ gɛ. Amɔ,̌ un ɖo dín ɖɔ̂ ɖagbe ɖeé mi ɖo wâ
lɛ́ nɛ́ tɔń ale ná mi hú mɔ.̌ 18Nǔ ɖeé mi sɛ́ dó un lɛ́ bǐ wɛ̂
un mɔ,̂ bɔ e kpé un kpô. Zɔń hwenu ɖeé Epafloditi hɛn
nǔ nɛ́ lɛ ́ wá ná un ɔ, nǔɖé má sɔ́ hwe dó un gɛ. Nǔ ɖeé
mi ná un lɛ́ cí avɔšánnú wǎnɖagbenɔ̂ ɖé xá, é cí avɔ̌ ɖeé
nyɔ́ Mawu nukún mɛ̂ bɔ e yí ɔ xá. 19Mawu ce ɔ, dɔkun
t'e sí bo túnfla. E na ná mi nǔ ɖeé sín hudo mi ɖó lɛ́ bǐ.
Ɖeé dɔkun t'e sí bo túnfla ɖó ɔ, mɔ̌ wɛ̂ e na ná mi ɖó
gbɔn Klisu Jezu ji. 20Gigóó ná Mawu Tɔ́ mǐtɔn káká sɔýî
mavɔ-mavɔ. Amǐ !

Pɔlu dó gbe sɛ́ dó Filipunu lɛ,́ bo sú táa ná wěmá ɔ
21Mi dó gbe mɛ ɖeé ɖî nǔ ná Klisu Jezu, bo nyí Mawu

tɔn lɛ́ bǐ ná un. Nɔvǐ ɖeé kpó nyɛ kpó ɖô fí lɛ ́ dó gbe sɛ́
dó mi. 22Nǔɖîtɔ́ ɖeé ɖô fí lɛ ́ bǐ dó gbe sɛ́ dó mi, ɖô táji
ɔ, émɛ ɖeé nɔ wâ azɔ̌ ná Hlɔm̌axɔśú ɔ lɛ.́ 23Fɛńú Aklunɔ̂
Jezu Klisu tɔn nɛ́ nɔ̂ kpɔ́ xɛ́ mi.

Wěmá ɖeé Pɔlu wlán
sɛ́ dó Kolosunu lɛ́ ɔ

Xónúusɔɖ́ótê
Pɔlu wɛ̂ wlán wěmá xé ɔ sɛ́ dó agun Kolosu tɔn. Kolosu

ka nyí tôxo ɖé bo ɖô hwezɛtɛn̂wáji ná Efɛźi, bo ɖôHlɔm̌anu
lɛ́ sín acɛ̂ glɔ. E má nyí Pɔlu lɔsú wɛ̂ ɖó agun ɔ ayǐ gɛ,
amɔ,̌ azɔǧbɛ́ útɔn Epaflasi wɛ.̂ Kolusunu wɛ̂ Epaflasi nyí
; gankpá mɛ̂ wɛ̂ Pɔlu tê bɔ e yí ɖɔ̂ n'ɛ ɖɔ̂ nǔkplɔńmɛtɔ agɔ
ɖélɛ́ ɖo wuluwúlu dɔn wá agun ɔ mɛ̂ kpó nǔkplɔńmɛ étɔn lɛ́
kpó ɔ. Nǔkplɔńmɛtɔ agɔ nɛ́ lɛ ́ nɔ kplɔń nǔ mɛ lɛ́ bo nɔ ɖɔ̂ có
ná é na nyɔ́Mawu nyî bomɔ̂ hwlɛňgán ɔ, e ɖô dandanmɛ bɔ
é na nyî hwɛndomɛ sín sɛń ɖélɛ́ : é ɖo na gbo ada, é ɖo na
nyî nǔɖûɖû ɖélɛ́ sín sû, bo ka ɖo na lɛ nyî sû ɖěvǒ ɖěvǒ lɛ.́
Nǔkplɔńmɛtɔ agɔ nɛ́ lɛ ́ nɔ lɛ ɖɔ̂ ná é ɖɔ̂ é ɖó na sɛn̂ nǔdídá
ɖélɛ́ ɖî wɛnsagun Mawu tɔn lɛ́ xá. Hwenɛńu wɛ̂ Pɔlu wlán
wěmá xé ɔ sɛ́ dó Kolosunu lɛ́ gbɔn Ticíki kpó Epaflasi kpó
ji. E twinmɛ̂ ná é ɖɔ̂ Klisu kɛɖ́ɛ́ ji ján wɛ̂ è nɔ mɔ̌ hwlɛňgán
gbɔn ; bo byɔ é ɖɔ̂ é nɛ́ cɔ́ éɖé dó nǔkplɔńmɛtɔ agɔ nɛ́ lɛ ́
wú. Nɛ́ ɔ godó ɔ, e kplɔń nǔ é dó mɛ ɖeé Klisu nyí ɔ wú, bo
ɖɔ̂ ná é ɖɔ̂ Klisu ɖó acɛ̂ dó nǔ bǐ ji, e tiin có bɔ Mawu dá nǔ
bǐ, bɔ ú wɛ̂ nyí táa ná agun ɔ. Nǔ sûsu ɖô wěmá ɔ mɛ̂ bo
na gɔ́ alɔ ná mɛ ɖeé ɖî nǔ ná Klisu lɛ.́ Bo na dó fó ɔ, Pɔlu
dó gbe sɛ́ dó agun ɔ, bo sú táa ná wěmá.

Ɖeé è má wěmá xé ɔ mɛ̂ ɖó ɔ ɖie :
Pɔlu dó gbe ná Kolosunu lɛ,́ bo dó kpɛ́ náMawu
dó táa étɔn mɛ̂ (1.1-8 ) ;
Mɛ ɖeé Klisu nyí ɔ, kpó azɔ̌ ɖeé e wá wâ ɔ kpó
(1.9—2.19) ;
Gbɛ yɔy̌ɔ́ ɖeé ɖô Klisu mɛ̂ ɔ (2.20—4.6) ;
Xó ɖeé Pɔlu ɖɔ̂ bo sú táa náwěmá ɔ lɛ́ (4.7-18).

15



Kolosunu 1

Gbedonamɛ

1 Nyɛ Pɔlu, un nyí mɛsɛd́ó Klisu Jezu tɔn gbɔn joɖo
Mawu tɔn mɛ̂ ; nyɛ kpó nɔvǐ mǐtɔn Timɔtê kpó wɛ̂

wlán wěmá xé ɔ. 2Mǐ wlán sɛ́ dó mi mɛ nɔvǐ mǐtɔn ɖeé
nyí Mawu tɔn, bo ɖô gbeji ná Klisu, bo ɖô Kolosu lɛ.́
Mawu Tɔ́ mǐtɔn nɛ́ kɔn̂ fɛńú kpó fífá kpó dó mi ji.

Pɔlu dó kpɛ́ ná Mawu
3Námǐ ɖo ɖɛ xô dó táa mitɔn mɛ̂ hweɖěbǔnu ɔ, mǐ nɔ

dó kpɛ́ ná Mawu, Aklunɔ̂ mǐtɔn Jezu Klisu sín Tɔ.́ 4Ɖó,
mǐ sê nǔɖîɖî ɖeé mi ɖó ná Klisu Jezu ɔ, kpó wǎn-yíyí
ɖeé mi ɖó ná mɛ ɖeé nyí Mawu tɔn lɛ́ bǐ ɔ kpó sín xó.
5Ɖó, hwenu ɖeé è jlá nǔgbó ɖeé nyí Wɛnɖagbe ɔ ná
mi ɔ, mi nyɔ́ nukúnɖíɖó ɖeé Mawu sɔ́ ɖó ayǐ ná mi ɖô
jǐxwé ɔ nyî. Nukúnɖíɖó nɛ́ ɔ wɛ̂ zɔń bɔ mi ɖó nǔɖîɖî kpó
wǎn-yíyí nɛ́ ɔ kpó. 6Wɛnɖagbe nɛ́ ɔ ɖo gba kpé ɔ, bo ɖo
azɔ̌ wâ gbɔn gbɛ ɔ bǐ mɛ̂ ɔ. Mɔ̌ wɛ̂ e ɖo nukɔn yî ɖó ɖô
mi lɔsú de ɖó ɔ nɛ,́ zɔń gbe ɖeé gbe mi sê fɛńú Mawu
tɔn sín xó, bo nyɔ́ nǔ ɖeé e nyí ɔ nyî céɖécéɖé ɔ. 7Nɔvǐ
mitɔn vɛńávɛńá, azɔǧbɛ́ mǐtɔn Epaflasi wɛ̂ kplɔń nǔ nɛ́
ɔ mi. Mɛsɛntɔ́ Klisu tɔn gbejinɔt̂ɔ́ ɖé wɛ̂ e nyí, bo ɖo azɔ̌
wâ ɖô mi de ɖó tɛn̂ mǐtɔn mɛ̂ ɔ. 8Ú wɛ̂ ɖɔ̂ wǎn-yíyí ɖeé
Yɛsinsɛn sɔ́ dó mi mɛ̂ ɔ sín xó ná mǐ.

9Nɛ́ ɔ wɛ̂ zɔń, bɔ zɔń hwenu ɖeé e ɖɔ̂ xó mitɔn ná mǐ
ɔ, mǐ lɔsú mǐ má gbɔ ɖɛ xô dó táa mitɔn mɛ gbeɖe gɛ. Mǐ
nɔ byɔ Mawu ɖɔ̂ nɛ́ gɔ́ alɔ ná mi, ná mi na nyɔ́ joɖo útɔn
nyî nǔ jɔ nǔ tɔn, bo na ɖó nǔnywɛ kpó nǔmɔĵɛnǔmɛ̂ ɖeé

Kolosunu 1
Yɛsinsɛn nɔ ná mɛ ɔ kpó bǐ. 10Hwenɛńu ɔ, mi na zán gbɛ
ɖeé Aklunɔ̂ nɔ jóɖó ɔ, bo na nɔ wâ nǔ ɖeé nɔ nyɔ́ nukún
útɔn mɛ̂ lɛ ́ bǐ. Mi na nɔ wâ nǔ ɖagbe alɔkpa lɛ́ bǐ, bo na
fɔń bo na ɖo Mawu nyɔ́ ɛ nyî d'e ji ɔ. 11Bɔ Mawu na sɔ́
hlɔňhlɔń útɔn ɖeé hú gǎn nǔ bǐ ɔ sɔ́ dó gǎn mi nyî ná nǔ
jɔ nǔ tɔn. Nɛ́ ɔ, mi na kpewu bo dó vivɛ́ ná nǔ, bo na ɖó
hǔnkúkú ɖô nǔ bǐ mɛ,̂ kpó awǎjijɛ kpó. 12Mi nɔ dó kpɛ́
ná Tɔ́ ɔ. Ɖó, e bló bɔ mi lɔsú ɔ, mi na nɔ̂ axɔśúɖûtô útɔn
wěziza tɔn ɔ mɛ̂ xɛ́ mɛ ɖeé nyí útɔn lɛ́ ɔ. 13Mawu hwlɛň
mǐ zɔń ablu sín acɛ̂ sí, bo sɔ́ mǐ dó Vǐ útɔn vɛńávɛńá ɔ
sín axɔśúɖûtô mɛ.̂ 14Ví útɔn nɛ́ ɔ ji wɛ̂ e gbɔn bo xɔ̂ gbɛ
ná mǐ, bo sɔ́ hwɛ mǐtɔn lɛ́ kɛ mǐ.

Mɛ ɖeé Klisu nyí ɔ, kpó azɔ̌ ɖeé e wá wâ ɔ kpó
15Klisu ɔ, Mawu ɖeé è ma nɔ mɔ̂ kpó nukún kpó gɛ ɔ

sín akpâjlɛ wɛ̂ e nyí. E ko tiin có bɔ Mawu dá nǔ bǐ, bɔ e
hú gǎn nuɖídá lɛ́ bǐ. 16Dó, ú ji wɛ̂ Mawu gbɔn bo dá nǔ
ɖeé ɖô jǐxwé lɛ,́ kpó ɖeé ɖô ayǐgba ɔ ji lɛ ́ kpó bǐ : nǔ ɖeé
nukún nɔ mɔ̂ lɛ ́ kpó nǔ ɖeé nukún má nɔ mɔ̂ gɛ lɛ́ kpó ;
axɔśú lɛ,́ acɛk̂pikpa lɛ,́ gǎn lɛ́ kpó hlɔňhlɔń lɛ ́ kpó. Ú ji
wɛ̂ Mawu gbɔn bo dá nǔ bǐ, bɔ nǔ bǐ nyí útɔn. 17Klisu
ɔ ko tiin có bɔ nǔ bǐ wá tiin ; bɔ gbɔn ú ɔ ji wɛ̂ nǔ ɖeé
tiin lɛ́ ɖô tɛn̂ étɔn lɛ́ ɖokpó ɖokpó mɛ̂ tê. 18Ú wɛ̂ nyí táa
ná agbazaa ɖeé nyí agun ɔ. Ú wɛ̂ nyí bǐbɛńu ná nǔ bǐ, ú
wɛ̂ nyí mɛ nukɔntɔn ɖeé Mawu fɔń zɔń kú ɔ, ná e na nɔ̂
nukɔn ɖô nǔ bǐ mɛ. 19Ɖó, e jóɖó Mawu bɔ e sɔ́ ninɔmɛ
ú lɔsú tɔn bǐ sésé ɖó Vǐ ɔ mɛ.̂ 20E jóɖó ɖɔ̂ gbɛ ɔ bǐ na
ɖɔ̂ hwɛ gbo xɛ́ mí, bo bló bɔ fífá tiin ɖô ú kpó nǔ ɖeé ɖô

Kolosunu 1
jǐxwé lɛ,́ kpó ɖeé ɖô ayǐgba ɔ ji lɛ ́ kpó mɛ,̂ gbɔn Vǐ útɔn
sín ahun ɖeé kɔn̂ nyî ayǐ ɖô aklúzu ji ɔ gblamɛ. 21Ɖáyǐ
xóxó ɔ, mi lɔsú mi dɛɛn dó Mawu, bo nyí kɛn̂tɔ́ útɔn lɛ,́
ɖó nǔ nyananyána ɖeé mi nɔ lîn lɛ,́ kpó nǔ nyananyána
ɖeé mi nɔ wâ lɛ́ kpó wútú. 22Amɔ̌ din ɔ, Mawu bló bɔ
hwɛɖɔgbo tiin ɖô mi kpó ú kpó mɛ̂ ; ɖó Vǐ útɔn huzú
gbɛtɔ́ bo kú. Nɛ́ ɔ, gbɔn Vǐ útɔn sín kú mɛ̂ ɔ, mi na nyí
mɛ mímɛ́ ɖô nukɔn útɔn, mɛ ɖeé wú blɔ̌ ɖě má tê gɛ ɔ, bo
na nyí mɛ ɖeé wú è má na mɔ̂ xó ɖé ɖɔ̂ dó gɛ ɔ. 23Amɔ,̌
mi ka ɖo na lí dǒ, bo na dó aɖɔɔ dó ganji ɖô nǔɖîɖî mɛ.̂
Mi má jó miɖé dó, ná nǔɖé nɛ́ ɖê mi zɔń nukúnɖíɖó ɖeé
Wɛnɖagbe ɖeé mi sê ɔ nɔ ná mɛ ɔ mɛ̂ o. Wɛnɖagbe nɛ́
ɔ wɛ̂ è jlá ná nǔɖidá Mawu tɔn ɖeé ɖô gbɛ ɔ mɛ̂ lɛ ́ ; bɔ
Wɛnɖagbe nɛ́ ɔ sín mɛsɛntɔ́ wɛ̂ nyɛ Pɔlu ɔ, un huzú.

Kân ɖeé Pɔlu xô dó agun Klisu tɔn sín támɛ ɔ
24Din ɔ, xômɛ ɖo hun un ɖó awǔvɛ́ ɖeé un ɖo mɔ̂ dó

táa mitɔn mɛ̂ lɛ ́ ɔ wútú ɔ. Ɖó, awǔvɛ́ ɖeé un ɖo sê ɖô
agbazaa ce mɛ̂ ɔ, awǔvɛ́ ɖeé hwe ɖô awǔvɛ́ ɖeé Klisu sê
lɛ́mɛ̂ ɔ wɛ̂ un ɖo bló yî kpé ná agbazaa útɔn ɖeé nyí agun
ɔ ɔ. 25Mawu sɔ́ un sɔ́ huzú mɛsɛntɔ́ ná agun nɛ́ ɔ, ná ma
wâ azɔ̌ ɖeé e zɔń un dó táa mitɔn mɛ̂ ɔ : azɔ̌ ɔ wɛ̂ nyí ɖɔ̂
ma jlá Mawuxó ɔ yî fó. 26Xó ɔ wɛ̂ nyí nǔbúdo ɖeé Mawu
sɔ́ hwla dó gbɛtɔ́ lɛ ́ bǐ zɔń xóxó hwenu káká jɛ din ɔ.
Amɔ̌ din ɔ, e sɔ́ xlɛ mɛ ɖeé nyí útɔn lɛ́ ɔ céɖécéɖé. 27Ɖó,
nǔbúdó Mawu tɔn dó agba, bo nyí nǔbúdo gigóónɔ,̂ bɔ
e jóɖó na ɖêxlɛ mɛ ɖeé má nyí Jwifu gɛ lɛ.́ Nǔbúdo ɔ wɛ̂
nyí ɖɔ̂ : Klisu ɖô mi mɛ,̂ bo nyí gǎnjɛwu ɖɔ̂ mi na wá nɔ̂

Kolosunu 1–2
gigóóMawu tɔn mɛ.̂ 28Klisu nɛ́ ɔ wɛ̂mi ɖo jlá ná gbɛtɔ́ lɛ ́
bǐ ɔ ; mǐ nɔ zán nǔnywɛ ɖeé Mawu ná mǐ ɔ, bo nɔ sɔ́ ayi
ɖó nǔ ji ná mɛ ɖokpó ɖokpó, bo nɔ kplɔń nǔ mɛ bǐ ná. Nɛ́
ɔ, mɛ bǐ na lí dǒ ɖô Klisu mɛ.̂ 29Nɛ́ ɔ wɛ̂ zɔń bɔ hlɔňhlɔń
ɖeé Klisu ná un bɔ e ɖo azɔ̌ wâ syɛńsyɛń ɖô nyɛ mɛ̂ ɔ,
un sɔ́ ɖo azɔ̌ wâ ná ɔ, bo sɔ́ ɖo ahwan fun ná ɔ.

2 Un jóɖó ɖɔ̂ mi nɛ́ nyɔ́ ɛ ɖɔ̂ kân ɖeé un ɖo xô dó táa
mitɔn mɛ̂ ɔ, Lawodisenu lɛ́ támɛ ɔ kpó mɛ ɖeé má

mɔ̌ un kpɔń gbeɖé gɛ lɛ́ bǐ támɛ ɔ, e syɛń tawun. 2Un
ɖo kân xô ɔ, ná é na ɖó akɔńkpínkpan ganji, bo na nyí
ɖokpó ɖô wǎn-yíyí mɛ,̂ ná é na ɖó nǔnywɛ jɔ nǔnywɛ ɔ
ganji. Nɛ́ ɔ, é na kpewu bo nyɔ́ nǔbúdo Mawu tɔn nyî ;
Klisu ɔ lɔsú gbɛtɔ́ wɛ̂ nyí nǔbúdo nɛ́ ɔ. 3Ú mɛ̂ wɛ̂ Mawu
sɔ́ nǔnywɛ kpó nǔmɔĵɛnǔmɛ̂ kpó sín dɔkun lɛ́ bǐ hwla dó.
4Un ɖɔ̂ xó nɛ́ ɔ ná mi, ná mɛɖé nɛ́ má wá blɛ́ mi kpó xó
víví lɛ ́ kpó o. 5Un dɛɛn dó mi pɛɛ, amɔ,̌ ayi ce ɖô kpɔ́ xɛ́
mi. Un mɔ̂ ɖɔ̂ mɛ ɖokpó ɖokpó ɖô tɛn̂ útɔn mɛ,̂ bɔ mi lí
dǒ ɖô nǔɖîɖî ɖeé mi ɖó ná Klisu ɔ mɛ,̂ bɔ e víví ná un.

Gbɛ ɖeé Klisu nɔ ná mɛ ɔ
6Hǔn, ɖeé mi ko yí Klisu Jezu bo sɔ́ ɛ ɖó Aklunɔ̂ mitɔn

ná ɔ, mi bo sɔ́ gbɛzan mitɔn blá d'e wu. 7Mi dó aɖɔɔ do
ɖô Klisu mɛ̂ ; bo sɔ́ gbɛ mitɔn bǐ dó alɔ útɔn mɛ̂ ; mi nɔ
dó gǎn hwebǐnu ɖô nǔɖîɖî mɛ,̂ ɖî ɖeé è kplɔń mi ɖó ɔ,
bo nɔ dó kpɛ́ ná Mawu tɛgbɛ.

8Mi cɔ́ miɖé, ná mɛɖé nɛ́ má sɔ́ mɛblɛblɛxó,
xómaɖotáa ɖeé zɔń gbɛtɔ́ sín nǔnywɛ mɛ̂ lɛ ́ sɔ́ dɔn mi
ná o. Hwɛndomɛ sín nǔwíwa lɛ́ kpó acɛ̂ gbɛ ɔ tɔn kpó wɛ̂

Kolosunu 2
nyí dodonu ná nǔnywɛ gbɛtɔ́ tɔn nɛ́ lɛ.́ E má nyí Klisu wɛ̂
nyí dodonu étɔn gɛ. 9Ɖó, ninɔmɛ ɖeé Mawu ɖó ɔ bǐ yí
agbazaa bo wá nɔ̂ Klisu mɛ,̂ 10bɔ mi mɔ̂ nǔ bǐ yí ɖô Klisu
mɛ.̂ Klisu wɛ̂ hú gǎn gǎn lɛ́ bǐ, kpó acɛk̂píkpa lɛ́ bǐ kpó.

11È ko gbo ada ná mi ɖô Klisu mɛ,̂ e má ka nyí ada
ɖeé gbɛtɔ́ lɛ ́ nɔ gbo ná mɛ kpó alɔ kpó ɔ sín xó ɖé wɛ̂ gɛ
; amɔ,̌ ada ɖeé Klisu nɔ gbo ná mɛ ɔ wɛ,̂ ú wɛ̂ nyí ɖɔ̂ e ɖê
nǔ ɖeé nɔ zɔń bɔ gbɛtɔ́ nɔ hu hwɛ ɔ zɔń mi mɛ.̂ 12Ɖeé è
lɛ̂ yɛhwesin ná mi ɔ, è ɖî mi kpó Klisu kpó, bo lɛ fɔń mi
kpó e kpó zɔń kú. Ɖó, mi ɖî nǔ ná Mawu ɖeé fɔń ɛ zɔń
kú ɔ sín hlɔňhlɔń. 13Ɖáyǐ ɔ, mɛkúkú wɛ̂ mi nyí ; ɖó, mi
hu hwɛ, bɔ è ma gbo ada ná mi gɛ. Amɔ̌ din ɔ, Mawu bló
bɔ mi lɛ wá gbɛ kpó Klisu kpó, bɔ e sɔ́ hwɛ mǐtɔn lɛ́ bǐ kɛ
mǐ. 14Wěmá ɖeé nɔ dóxya ɖɔ̂ mǐ hu hwɛ, bo nɔ ɖó hwɛ
ná mǐ ɔ, e súnsún nǔ ɖeé t'e mɛ̂ lɛ ́ ; e ká ɛ dó aklúzu ji,
bo gu i. 15Klisu yí hlɔňhlɔń zɔń gǎn lɛ́ kpó acɛk̂píkpa lɛ́
kpó sí gbɔn kú ɖeé e kú ɖô Aklúzu ji ɔ gbla mɛ.̂ E ɖû ɖô
é ji, bo dó winnyǎ é ɖô tô nukɔn agbawungba.

16Hǔn, mi má lɔɔ́ń ná mɛ ɖěbǔ nɛ́ ɖó hwɛ ná mi ɖó nǔ
ɖeé mi na ɖû, nǔ ɖeé mi na nû, xwêɖûɖû, sûnwájǐxwê
alǒ gbɔjɛzán Jwifu lɛ́ tɔn sín sɛń lɛ ́ wútú o. 17Nǔ nɛ́ lɛ ́
bǐ ɔ, nǔ ɖeé ɖó na jɔ ɖáyǐ lɛ́ sín xlɛ kɛɖ́ɛ́ wɛ̂ é nyí. Amɔ,̌
Klisu wɛ̂ nyí nǔjɔnǔ ɔ. 18Mɛ ɖeé nɔ wâ nǔ ɖî é ɖo éɖé sɔ́
hwe lɛ́ xá bo nɔ ɖo wɛnsagunMawu tɔn lɛ́ sɛn̂ ɔ, bo nɔ sɔ́
nǔ ɖeé é nɔ mɔ̂ ɖô dlɔ̌ mɛ̂ lɛ ́ sɔ́ mɔ̂ nǔ ɖaxó ná lɛ́ ɔ, mi má
lɔɔ́ń ná é mɛ ɖěbǔ nɛ́ ɖó hwɛ ná mi o. Mɛ mɔw̌unkɔtɔn lɛ́
ɔ, lînlîn gbɛtɔ́ tɔn ɖeé é nɔ ɖó lɛ́ nɔ zɔń, bɔ goyíyí tofóe
nɔ hú gǎn é. 19É má nɔ sɔ́ éɖé blá dó Klisu wú gɛ ; Klisu

Kolosunu 2–3
wɛ̂ ka nyí táa ɖeé nɔ zɔń bɔ agbazaa ɔ bǐ nɔ mɔ̌ ajɔxanu
ɖeé sín hudo e ɖó lɛ́ ; bɔ kpétɛn̂ lɛ ́ kpó kân lɛ́ kpó nɔ hɛn
ɛ ɖó kpɔ́ ganji, bɔ e nɔ hwɛn ɖî ɖeé Mawu jóɖó ɖó ɔ.

Mi kú xɛ́ Klisu, bo lɛ́ fɔń xɛ́ ɛ
20Mi ko kú xɛ́ Klisu, bɔMawu hwlɛň mi zɔń acɛk̂pikpa

gbɛmɛ fí tɔn lɛ́ sí. Ɖeé nǔ ka ɖô mɔ̌ ɔ, nǔtɛ wútú mi ka
lɛ ɖo nǔ wâ ɖî mɛ ɖeé ɖô gbɛ ɔ sín acɛ̂ glɔ lɛ́ xá ɔ ? Nǔtɛ
wútú mi nɔ lɛ nyî sɛń nɛ́ lɛ ́ ɖeé nɔ ɖɔ̂ : 21« Má zé nǔ lě
o ! Má ɖû nǔ lě o ! Alǒ, má tɔ́ alɔ nǔ lě o. » ? 22Gbɛtɔ́ lɛ ́
sín sɛń kpó nǔ ɖeé é nɔ kplɔń mɛ lɛ́ kpó wɛ̂ nǔ nɛ́ lɛ ́ nyí.
Nǔɖûɖû kpó ahan kpó ɔ, nǔwɛ̂ é nyí bɔ è nɔ ɖû, bo nɔ nû,
bɔ e vɔ. 23Ɖô nǔgbó mɛ̂ ɔ, ná è kpɔń sɛń nɛ́ lɛ ́ mɛ̂ ganji
ɔ, é nɔ vlɛ́ nǔnywɛ. Ɖó, é nɔ zɔń bɔ mɛ lɔsú nɔ dó gǎn
dó Mawu sînsɛn, mɛɖésɔhwe kpó ya dó ná agbazaa mɛ
lɔsú tɔn kpó mɛ.̂ E ɖô mɔ̂ có, sɛń nɛ́ lɛ ́ má nyí nǔɖéwânu
gɛ, mɛ ján wɛ̂ é nɔ dɔn dó joɖo agbazaamɛ tɔn lɛ́ mɛ.̂

3 Ɖó, Mawu fɔń mi zɔn kú kpó Klisu kpó wútú ɔ, mi nɔ
dín nǔ ɖeé ɖô jǐxwé, fí ɖeé Klisu flɛń ayǐ ɖô aɖusíxwé

ná Mawu te ɔ lɛ.́ 2Nǔ ɖeé ɖô jǐxwé lɛ́ nɛ́ nɔ vɛ́ adɔ̌ mi ;
Nǔ ɖeé ɖô ayǐgba ji lɛ ́ nɛ́ má nɔ vɛ́ adɔ̌ mi o. 3Ɖó, mi kú,
bɔ gbɛ mitɔn ɖô hwihwlá ɖôMawumɛ̂ ; ɖó, mi nyí ɖokpó
xɛ́ Klisu. 4Hwenu ɖeé Klisu ɖeé nyí gbɛ mitɔn ɔ ná wá
tɔń ɔ, mi lɔsú mi ná tɔń xɛ́ ɛ ɖô gigóó mɛ.̂

Gbɛ xóxó ɔ kpó gbɛ yɔy̌ɔ́ ɔ kpó
5Nɛ́ ɔ wútú ɔ, mi va nǔ ɖeé ɖô mi mɛ̂ bo nyí

ayǐgba ji tɔn lɛ́ sín kún sú dó. Nǔ nɛ́ lɛ ́ wɛ̂ nyí agalilɛ,

Kolosunu 3
gbɛ nyananyána zínzán, joɖo agbazaamɛ tɔn lɛ,́ lînlîn
nyananyána kpó wǎn-yíyí ɖó ná akwá kpó ; wǎn-yíyí
ɖó ná akwá ka cí bǒcyɔ sînsɛn xá. 6Nǔ nɛ́ lɛ ́ wɛ̂ nɔ dɔn
xômɛsin Mawu tɔn wá mɛ ɖeé má nɔ sê tonu n'ɛ gɛ lɛ́ ji.
7Mɔ̌ wɛ̂ mi lɔsú mi nɔ wâ nǔ ɖó ɖáyǐ, hwenu ɖeé mi ɖô
hwɛhuhu nɛ́ lɛ ́ sín acɛ̂ glɔ ɔ. 8Amɔ̌ din ɔ, mi lɔsú mi jó
nǔ xé lɛ́ bǐ dó : xômɛsín, akpɔ,̂ adanuwíwa, mɛzunzun,
xó gblégblé ɖîɖɔ.̂ 9Mi má sɔ́ nɔ dó ajan ná miɖélɛ́ o ;
ɖó, mi ko jó gbɛtɔ́ alɔkpa ɖeé mi nyí ɖáyǐ xóxó ɔ sín
ninɔmɛ kpó walɔ útɔn lɛ́ kpó dó, 10bo ko jɛ gbɛ yɔy̌ɔ́ zán
ji. Mawu nɔ ɖo gbɛ yɔy̌ɔ́ nɛ́ ɔ huzú ayǐhɔńgbe ayǐhɔńgbe
ɔ, ná mi na mɔ̂ tɛn̂ bo cí ú mɛ ɖeé dá mi ɔ xá, bo na
nyɔ́ ɛ nyî bǐ. 11Hǔn, mɛ ɖeé má nyí Jwifu gɛ ɔ kpó Jwifu
kpó, mɛ ɖeé gbo ada ɔ kpó mɛ ɖeé má gbo ada gɛ ɔ kpó,
mɛ deé má hun nukún gɛ ɔ kpó mɛ ɖeé hun nukún ɔ
kpó, kânnumɔ kpó mɛ ɖeé ɖô joɖokoko ɔ kpó : ɖě má
ɖô vo ná ɖě gɛ. Amɔ,̌ Klisu wɛ̂ nyí nǔ bǐ, bo ɖô mɛ bǐ mɛ.̂
12Nɛ́ ɔ wɛ̂ zɔń, mi mɛ ɖeé Mawu cán, mɛɖeɖovo, mɛ
vɛńávɛńá útɔn lɛ,́ mi sɔ́ nǔbláwǔkúnamɛ, xômɛnyínyɔ,́
mɛɖésɔh́we, xômɛfífá kpó hǔnkúkú kpó sɔ́ dó ɖî awu xá.
13Mi nɔ ɖó akɔń námiɖélɛ́ ; námɛɖé jɛ agɔ dómi ɔ, mi nɔ
sɔ́ hwɛ kɛ miɖélɛ.́ Mi nɔ sɔ́ hwɛ kɛ miɖélɛ,́ ɖî ɖeé Aklunɔ̂
sɔ́ hwɛ kɛ mi ɖó ɔ xá. 14Amɔ,̌ nǔ ɖeé ɖo táji ɖô nǔ lɛ́
bǐ mɛ̂ ɔ ɖie : mi sɔ́ wǎn-yíyí sín awu dó ; ú wɛ̂ nyí kân
ɖeé ná dɔn nǔ nɛ́ lɛ ́ ɖó kpɔ́ ganji ɔ. 15Fífá Klisu tɔn nɛ́ yí
tɛn̂mɛ ɖô ayixa mitɔn lɛ́mɛ.̂ Ɖó, fífá nɛ́ ɔ wútú wɛ̂Mawu
ylɔ́ mi, ná mi na nyí agbazaa ɖokpó gee. Mi nɔ dó kpɛ́ ná
Mawu. 16Klisu sín xó ɔ kpó dɔkun ɖeé t'e mɛ̂ lɛ ́ bǐ kpó

Kolosunu 3–4
nɛ́ nɔ̂ mi mɛ.̂ Mi nɔ kplɔń nǔ miɖélɛ,́ bo nɔ sɔ́ ayi ɖó nǔ
ji ná miɖélɛ́ kpó nǔnywɛ kpó. Mi nɔ sɔ́ ayixa mitɔn bǐ bo
nɔ ji ɖɛhan lɛ,́ kpíkpahan lɛ́ kpó han ɖeé Yɛsinsɛn nɔ sɔ́
dó ayi mɛ̂ ná mi lɛ́ kpó ná, bo nɔ sɔ́ dó kpɛ́ nyî ná Mawu.
17Xó ɖeé mi na ɖɔ̂ lɛ ́ bǐ, kpó nǔ ɖeé mi na wâ lɛ́ bǐ kpó ɔ,
mi nɔ bló ɖô Aklunɔ̂ Jezu nyǐkɔ mɛ,̂ bo na nɔ dó kpɛ́ ná
Mawu Tɔ́ ɔ gbɔn Jezu ji.

Ɖeé nǔɖîtɔ́ lɛ ́ ná zán gbɛ étɔn ɖó ɖô gbɛ yɔy̌ɔ́ ɔ mɛ̂ ɔ
18Nyɔňû lɛ,́ mi sɔ́ miɖé hwe ná asú mitɔn lɛ,́ ɖî ɖeé

è jɛ xɛ́ ɖɔ̂ è nɛ nɔ bló ɖó ɖô Aklunɔ̂ Jezu mɛ̂ ɖó ɔ xá.
19Súnnû lɛ,́ mi yí wǎn ná asî mitɔn lɛ,́ bo má nyla hun
dó é o. 20Vǐ lɛ,́ mi sê tonu ná mɛjitɔ́ mitɔn lɛ́ ɖô nǔ bǐ
mɛ̂ ; ɖó, nǔ ɖeé nɔ nyɔ́ Aklunɔ̂ nukúnmɛ̂ ɔ nɛ.́ 21Vitɔ́ lɛ,́
mi má nɔ dó xômɛsín ná vi mitɔn lɛ́ o ; e má nyí mɔ̌ gɛ
ɔ, awakanmɛ ná kú é. 22Kânnumɔ lɛ,́ mi sê tonu ná gǎn
mitɔn ɖeé ɖô gbɛmɛ fí ɔ ɖô nǔ bǐ mɛ,̂ nɛ́má nɔ nyí hwenu
ɖeé e ɖô flɛń kɛɖ́ɛ́ wɛ̂mi na nɔ wâ nǔ ɖó mɔ,̌ bo ná nɔ nyí
mɛ ɖô é de o ; amɔ,̌ mi nɔ sê tonu ná é kpó ayixa ɖagbe
kpó, ɖó sísí ɖeé mi ɖó ná Aklunɔ̂ ɔ wútú. 23Mi ɖo azɔ̌
ɖěbǔ wâ ɔ, mi nɔ bló kpó ayixa mitɔn bǐ kpó ; Aklunɔ̂ wɛ̂
mi ɖô azɔ̌ wâ ná ɔ, e má nyí gbɛtɔ́ wɛ̂ mi ɖo azɔ̌ wâ ná
gɛ. 24Ɖó, mi nyɔ́ ɛ ɖɔ̂ gǔ ɖeé Aklunɔ̂ Mawu sɔ́ ɖó ayǐ ná
mi ɔ wɛ̂ e na sɔ́ dó ajɔ mi ná. Ɖó, Mɛšî ɖeé mi ɖo azɔ̌ wâ
ná ɔ, Klisu wɛ.̂ 25Mɛ ɖeé wâ nǔ baɖabáɖa ɔ, è na sú nǔ
ɖeé e wâ sín axɔ ɛ ; ɖó, Mawumá nɔ cán mɛ mɛ̂ gɛ.1Gǎn
lɛ,́ mi nɔ zán ayixa jlɔjlɔ, ayixa ɖeé sɔgbe ɔ xɛ́ kânnumɔ

Kolosunu 4
mitɔn lɛ́ ; ɖó, mi lɔsú mi nyɔ́ ɛ ɖɔ̂ mí ɖó gǎn ɖokpó ɖô
jǐxwé.

Pɔlu sín nǔkplɔńmɛ godô godô tɔn lɛ́

4Mi nɔ dó gǎn dó ɖɛxixo wú ; mi kpé nukún i wú kpó
kpɛ́ dó ná Mawu kpó. 3Ná mi ɖo ɖɛ xô ɔ, mi nɔ xô ɖɛ

ná mǐ lɔsú, ná mǐ na mɔ̂ tɛn̂, bo jlá nǔbúdo ɖeé ɖô Klisu
mɛ̂ ɔ. Nǔbúdo nɛ́ ɔ wútú wɛ̂ un ɖô gankpá mɛ.̂ 4Hǔn mi
bo nɔ xô ɖɛ dó táa ce mɛ,̂ ná mamɔ̂ tɛn̂ bo jlá nǔbúdo nɛ́
ɔ céɖécéɖé ɖeé un ɖo na jlá ɖó ɔ. 5Miwâ nǔ kpó nǔnywɛ
kpó sɛ́ dó mɛ ɖeé má ɖî nǔ ná Klisu gɛ lɛ.́ Ali útɔn hun
ná mi hweɖěbǔnu hǔn, mi bo bló haɖokpó. 6Xó mitɔn lɛ́
nɛ́ nɔ nyɔ́ isê tɛgbɛ, bo nɔ dɔn mɛ ; mi nyɔ́ ɖeé mi na nɔ
gblɔń xó ná mɛ ɖokpó ɖokpó ɖó ɔ.

Xó ɖeé Pɔlu ɖɔ̂ bo sú táa ná wěmá ɔ lɛ́
7Nɔvǐ vɛńávɛńá mǐtɔn Ticiki ɖeé nyí azɔw̌âtɔ́

gbejinɔtɔ,́ bo nyí azɔǧbɛ́ ce ɖô Aklunɔẑɔ́ ɔ mɛ̂ ɔ na wá ɖɔ̂
xó ce lɛ́ bǐ ná mi. 8Nǔ ɖeé wútú un ɖo sɛ́ ɛ dó mi tawun
ɔ wɛ̂ nyí ɖɔ̂ e na wá ɖɔ̂ ɖeé mǐ tê ɖó ɔ ná mi, bo na ná mi
akɔńkpínkpan. 9Un ɖo ú kpó nɔvǐ mǐtɔn gbejinɔtɔ,́ nɔvǐ
vɛńávɛńá Onɛzímu ɖeé nyí mɛ mitɔn ɔ sɛ́ dó mi ɔ. É na
wá ɖɔ̂ nǔ ɖeé ɖo jɔ ɖô fí lɛ ́ bǐ ná mi. 10Alisitaki, mɛ ɖeé
kpó nyɛ kpó ɖô gankpá mɛ̂ ɔ dó gbe sɛ́ dó mi ; Mǎki ɖeé
nyí Banabasi sín nɔvǐ ɔ lɔsú dó gbe sɛ́ dó mi. Ɖeé mi na
yí Mǎki ɖó ɔ, è ko ɖɔ̂ ná mi ; ná e wámi de ɔ, mi yí i ganji.
11 Jezu ɖeé è nɔ ylɔ́ ɖɔ̂ Jusitúsi ɔ lɔsú dó gbe sɛ́ dó mi.
Ɖô Jwifu ɖeé ɖî nǔ ná Klisu lɛ́ mɛ̂ ɔ, é mɛ atɔn̂ nɛ́ lɛ ́ kɛɖ́ɛ́

Kolosunu 4
ján wɛ̂ kpô ɖo azɔ̌ wâ xɛ́ un ná Axɔśúɖûɖû Mawu tɔn ɔ
; é dó awǔsyɛń lanmɛ ná un tawun. 12Epaflasi ɖeé nyí
mɛ mitɔn ɔ lɔsú dó gbe sɛ́ dó mi. Mɛsɛntɔ́ Klisu Jezu tɔn
wɛ̂ e nyí, bo nɔ ɖo ahwan fun dó táa mitɔn mɛ̂ hwebǐnu
ɖô ɖɛ mɛ̂ ɔ, ná mi na lí dǒ, bo na sîn ɖô nǔɖîɖî mɛ,̂ bo
na ɖô gbesisɔmɛ ganji, bo na nɔ wâ jóɖó Mawu tɔn ɖô
nǔ bǐ mɛ.̂ 13Un hɛn ɔ, un na ɖê kúnnúu xé ɔ n'ɛ bo ɖɔ̂
: e nɔ ji ya dó táa mitɔn mɛ̂ tawun, bo nɔ ji ya dó mɛ
ɖeé ɖô Lawodise kpó Ielapolisi kpó lɛ́ támɛ. 14Mɛmǐtɔn
vɛńávɛńá Lwiki ɖeé nyí dotô ɔ, kpó Demasi kpó lɔsú dó
gbe sɛ́ dó mi. 15Mi dó gbe ná nɔvǐ ɖeé ɖô Lawodise lɛ,́
kpó nɔvǐ Nɛfa kpó, kpó agun ɖeé nɔ kplé ɖô xwé útɔn
gbe ɔ kpó. 16Ná mi xâ wěmá ce xé ɔ vɔ ɖô mi de ɔ, mi
tɛńkpɔń káká ná è nɛ xá ɖô Lawodise sín agun ɔ lɔsú
mɛ.̂ Mɔ̌ ɖokpó ɔ, mi lɔsú mi xâ ɖeé na zɔń Lawodise bo
na wá ná mi ɔ. 17Mi ɖɔ̂ ná Acípu ɖɔ̂ nɛ́ kpé nukún dó azɔ̌
ɖeé Aklunɔ̂ sɔ́ dó así n'ɛ ɔ wú, bo bló ganji. 18Nyɛ Pɔlu
lɔsú wɛ̂ wlán gbedonamɛ xé ɔ kpó alɔ ce kpó. Mi má wɔn
ɖɔ̂ gankpá mɛ̂ wɛ̂ un tê o. Fɛńú Mawu tɔn nɛ́ nɔ̂ kpɔ́ xɛ́
mi.

Wěmá nukɔntɔn ɔ ɖeé Pɔlu
wlán sɛ́ dó Tɛsalonikinu lɛ́ ɔ

Xónúusɔɖ́ótê
Pɔlu wɛ̂ wlán wěmá xé ɔ sɛ́ dó agun Tɛsaloniki tɔn ɔ.

Agun Tɛsaloniki tɔn ɔ ɖô agun ɖeé Pɔlu ɖó ayǐ ɖô tômɛyíyí
útɔn awěgɔ ɔ hwenu lɛ́ mɛ.̂ Tɛsaloniki ka nyí tôxo ɖé bo ɖô
Masedwani kân mɛ.̂ Ɖeé e ɖó agun ɔ ayǐ godó ɔ, e tɔn zɔń
flɛń bo wá yî Tôxo ɖaxó ɖeé è nɔ ylɔ́ ɖɔ̂ Kolɛnti ɔ mɛ,̂ ɖó
yadónamɛ Jwifu lɛ́ tɔn wútú. Azɔǧbɛ́ útɔn Timɔtê ka wá yî
Tɛsaloniki, bo lɛ kɔ̂ bo wá ɖó gbe ná Pɔlu ɖɔ̂ mɛ ɖeé ɖî nǔ
ná Klisu ɖô Tɛsaloniki lɛ ́wlebo ná nǔɖîɖî ganji. Ɖeé Pɔlu sê
mɔ̌ ɔ, e víví n'ɛ, bɔ e wlán wěmá xé ɔ sɛ́ dó agun Tɛsaloniki
tɔn bo dó kpɛ́ ná é ɖó nǔ tɛn̂mɛ tɛn̂mɛ ɖeé é bló n'ɛ hwenu
ɖeé e ɖô dɔň lɛ́ wútú. E ná é akɔńkpínkpan, lobo kɛ nuu dó
nǔ ɖeé ɖo é kpaca ɖô fɔńzɔńkú sín xó mɛ̂ lɛ ́ wú. Nɛ́ ɔ godó,
e wá ná é nǔkplɔńmɛ ɖélɛ,́ bo ɖɔ̂ xó bo sú táa ná wěmá ɔ.

Ɖeé è má wěmá xé ɔ mɛ̂ ɖó ɔ ɖie :
Gbedonamɛ (1.1) ;
Pɔlu ɖɔ̂ xó dó kâncícá ɖeé ɖô ú kpó agunví
Tɛsaloniki tɔn lɛ́ kpó mɛ̂ ɔ, kpó azɔ̌ ɖeé e wâ
ɖô é de ɔ kpó wú (1.2—4.12) ;
Pɔlu ɖɔ̂ xó dó fɔńzɔńkú nǔɖîtɔ́ lɛ ́ tɔn kpó wiwa
Jezu Klisu tɔn kpó wú (4.13—5.11) ;

Nǔkplɔńmɛ godô godô tɔn lɛ,́ kpó xó ɖeé Pɔlu
ɖɔ̂ bo sú táa ná wěmá ɔ lɛ́ kpó (5.12-28).

1 Tɛsalonikinu 1

Gbedonamɛ

1 Nyɛ Pɔlu kpó Silivɛn̂N kpó, kpódó Timɔtê kpó wɛ̂ ɖo
wěmá xé ɔ wlán sɛ́ dó agun Tɛsaloniki tɔn ɖeé nyí

Mawu Tɔ́ ɔ, kpó Aklunɔ̂ Jezu Klisu kpó tɔn ɔ ɔ. Mawu nɛ́
kɔn̂ fɛńú kpó fífá kpó dó mi ji !

Pɔlu dó kpɛ́ ná Mawu dó mɛ ɖeé ɖî nǔ
ná Klisu ɖô Tɛsaloniki lɛ ́ támɛ

2Hwebǐnu ɔ, mǐ nɔ dó kpɛ́ ná Mawu dó mi mɛ bǐ sín
támɛ, bo nɔ flín mi ɖô ɖɛ mǐtɔn lɛ́ mɛ̂ tɛgbɛ. 3Ɖô Mawu
Tɔ́ mǐtɔn sín nukɔn ɔ, mǐ nɔ flín nǔɖîɖî ɖeé mi ɖó ɔ sín
nǔwíwa lɛ,́ mǐ nɔ flín nǔ ɖeé mi nɔ wâ ɖó wǎn-yíyí ɖeé
mi ɖó ɔ wútú lɛ.́ Mǐ nɔ lɛ flín ɖeé mi nɔ ɖó nukún Aklunɔ̂
mǐtɔn Jezu Klisu kpó gǎndídó kpó ɖó ɔ. 4Nɔvǐ lɛ,́ mǐ nyɔ́
ɛ ɖɔ̂ Mawu yí wǎn ná mi bo cán mi, ná mi na nyí útɔn.
5Ɖó, mǐ má sɔ́ xógbe kɛɖ́ɛ́ bo jlá Wɛnɖagbe ɔ nyî ná
mi gɛ ; amɔ,̌ mǐ jlá Wɛnɖagbe ɔ kpó hlɔňhlɔń kpó, kpó
acɛ̂ Yɛsinsɛn tɔn kpó, kpódó ganjɛwu nǔgbó ɔ kpó. Mi
nyɔ́ ɖeé mǐ zán gbɛ mǐtɔn ɖó ɖô cɛncɛɛ́n mitɔn ɔ nyî ;
ɖagbe mitɔn wútú wɛ̂ mǐ bló mɔ.̌ 6Ɖeé mǐ wâ nǔ ɖó ɔ
kpó ɖeé Aklunɔ̂ wâ nǔ ɖó ɔ kpó wú wɛ̂ mi kpɔń dó, bo
wâ nǔ. Ɖó, mi mɔ̂ awǔvɛ́ sûsu, có ɔ, mi ka yí Mawuxó
ɔ kpó xômɛhunhun ɖeé Yɛsinsɛn nɔ ná mɛ ɔ kpó. 7Nɛ́ ɔ
wɛ̂ zɔń, bɔ mi huzú kpɔńdéwú ná mɛ ɖeé ɖî nǔ ná Jezu
bo ɖô Masedwani kpó Akayi kpó lɛ́ bǐ. 8Ɖó, Aklunɔ̂ sín
N1.1 Silivɛn̂ wɛ̂ è nɔ lɛ ylɔ́ ɖɔ̂ Silasi.
1.1 Mɛsɛd́ó 17.1 1.6 Mɛsɛd́ó 17.5-9

1 Tɛsalonikinu 1–2
xó ɔ ɔ, mi de wɛ̂ e zɔń, bɔ mɛ lɛ́ sê ɖô Masedwani kpó
Akayi kpó. E má ka nyí élɛ́ kɛɖ́ɛ́ wɛ̂ sê xó nɛ́ ɔ gɛ ; amɔ,̌
fí lɛ ́ bǐ wɛ̂ è ɖɔ̂ nǔɖîɖî ɖó ná Mawu mitɔn sín xó tê, bɔ mǐ
má sɔ́ ɖó hudo bo na lɛ ɖɔ̂ gɛ. 9Mɛ lɛ́ bǐ wɛ̂ nɔ ɖɔ̂ ɖeé mi
yí mǐ ɖó hwenu ɖeé mǐ wá mi de dó ɔ ; mɛ lɛ́ bǐ wɛ̂ nɔ ɖɔ̂
ɖeé mi jó nǔmɛsɛn lɛ́ dó bo xodo Mawu gbɛtéé ɔ, Mawu
nǔgbó ɔ sín ali, bo na wâ azɔ̌ n'ɛ, 10 lo bo na nɔ̂ tê kpɔń
ɖɔ̂ Vǐ útɔn na wá zɔń jǐxwé ɖó ɔ. Vǐ nɛ́ ɔ wɛ̂ nyí Jezu ɖeé
Mawu fɔń zɔń kú, ná e na hwlɛň mǐ zɔń xômɛsin Mawu
tɔn ɖeé ja ɔ mɛ.̂

Azɔ̌ ɖeé Pɔlu wâ ɖô Tɛsaloniki ɔ

2 Nɔvǐ lɛ,́ mi lɔsú mi nyɔ́ ɛ ganji ɖɔ̂ mi de ɖeé mǐ wá
hwenɛńu ɔ má lá mi gɛ. 2Có ná mǐ na wá mi de ɖô

Tɛsaloniki ɔ, mǐ sê awǔvɛ,́ bɔ mɛ lɛ́ zun mǐ ɖô Filipu ɖî
ɖeémi ko nyɔ́ ɛ ɖó ɔ. É tɔń ahwanmǐ tawun ; amɔ,̌ Mawu
ná mǐ akɔńkpínkpan, ná mǐ na jlá Wɛnɖagbe útɔn ɔ ná
mi. 3Xó ɖeé mǐ ɖɔ̂ bo dó gǎn mi, ná mi na ɖî nǔ lɛ́ má nyí
mɛfluflú xó gɛ, má nyí lînlîn baɖabáɖa ɖé xó gɛ, má ka
nyí ayixa hizihizi xó ɖé gɛ. 4Amɔ,̌ Mawu wɛ̂ dó mǐ kpɔń,
bo mɔ̂ ɖɔ̂ mǐ jɛ xɛ́ ɖɔ̂ mí na sɔ́ wɛnɖagbejijlá dó alɔ mɛ̂
ná mǐ. E má nyí ɖɔ̂ mǐ na ɖɔ̂ xó bo na nyɔ́ ɖô gbɛtɔ́ lɛ ́
de wɛ̂ gɛ ; amɔ,̌ bo na nyɔ́ ɖô Mawu ɖeé nɔ gbéjé ayixa
lɛ́ kpɔń ɔ de. 5Ɖî ɖeé mi nyɔ́ ɛ ɖó ɔ, mǐ má zán ayixa
ɖé bo blɛ́ mi gbeɖe gɛ, akwá má jɛ nukɔn ná mǐ gɛ ; bɔ
Mawu lɔsú nyɔ́ ɛ ɖɔ̂ nǔgbó wɛ.̂ 6Mǐ má dín gbekpanamɛ
gbɛtɔ́ tɔn gɛ ; mǐ má dín ɖô mi de gɛ, mǐ má ka lɛ́ dín ɖô
2.2 Mɛsɛd́ó 16.19-24 ; 17.1-9

1 Tɛsalonikinu 2
mɛ ɖěvǒ ɖé de gɛ. 7Mǐ hɛn ɔ, mǐ na ɖɔ̂ nǔ lě wɛ̂ mi na
wâ dandan ; ɖó, mɛsɛd́ó Klisu tɔn wɛ̂ mǐ nyí wútú. Amɔ,̌
mǐ má wâ mɔ̌ gɛ. Hwenu ɖeé mǐ ɖô kpɔ́ xɛ́ mi ɖáyǐ ɔ, mǐ
nyɔ́ xômɛ dó mi wú, ɖî ɖeé vǐnɔ̂ nɔ kpé nukún dó vǐ útɔn
lɛ́ wú ɖó ɔ xá. 8Mi ɖô gbesisɔmɛ̂ bo na sɔ́ gbɛ mǐtɔn jó
dó táa mitɔn mɛ̂ hwenɛńu, ɖó wǎn-yíyí ɖeé mǐ ɖó ná mi
ɔ wútú ; e má nyí Wɛnɖagbe ɔ kɛɖ́ɛ́ wɛ̂ mǐ hɛn wá ná
mi gɛ. Ɖó, wǎn-yíyí ɖeé mǐ ɖó ná mi ɔ wá syɛń tawun.
9Nɔvǐ lɛ,́ ɖeé mǐ wâ azɔ̌ bo sê awǔvɛ́ ɖó ɖô mi mɛ̂ ɔ, mi
ka flín ganji a ? Mǐ ɖo Wɛnɖagbe Mawu tɔn ɔ jlá ɔ, bo
ka ɖo azɔ̌ wâ zǎn kpó kle kpó ɔ ; ɖó, mǐ má jóɖó na nɔ̂
kɔ̂ ji ná mi mɛ ɖě gɛ. 10Mi nyɔ́ ɛ, bɔ Mawu lɔsú nyɔ́ ɛ ɖɔ̂
gbɛ mímɛ,́ gbɛ jlɔjlɔ, gbɛ ɖeé wú è má na mɔ̂ xó ɖé ɖɔ̂
dó gɛ ɔ wɛ̂ mǐ zǎn ɖô mi mɛ ɖeé ɖî nǔ lɛ́ mɛ.̂ 11Mi ka lɛ
nyɔ́ ɛ ɖɔ̂ nǔ ɖeé tɔ́ nɔ nyí ná vǐ útɔn lɛ́ ɔ wɛ̂ mǐ nyí ná
mi mɛ̂ ɖokpó ɖokpó. 12Mǐ dó awǔsyɛń lanmɛ ná mi, mǐ
ná mi akɔńkpínkpan, bo byɔ mi tawun ɖɔ̂ gbɛzán mitɔn
nɛ́ sɔgbe xɛ́ Mawu ɖeé ylɔ̌ mi ná mi na byɔ Axɔśúɖûɖû
útɔn mɛ,̂ bo na nɔ̂ gbɛ ɖô gigóó útɔn mɛ̂ ɔ sín joɖo.

13Nǔ ɖeé wútú mǐ nɔ dó kpɛ́ ná Mawu hwebǐnu ɔ wɛ̂
nyí ɖɔ̂ hwenu ɖeé mǐ jlá Mawuxó ɔ mi ɔ, mi sê bo yí dó
ayi mɛ.̂ Mi má yí xó ɔ ɖî gbɛtɔ́ sín xó xá gɛ, amɔ̌ mi yí i
ɖî Mawuxó xá ; Mawuxó wɛ̂ e ka nyí nǔgbó. Mawuxó nɛ́
ɔ ɖeé mi yí ɔ ɖo azɔ̌ wâ kpó hlɔňhlɔń kpó ɖô mi mɛ ɖeé
ɖî nǔ lɛ́ mɛ̂ ɔ. 14Nɔvǐ lɛ,́ nǔ ɖeé gbo agun Mawu tɔn ɖeé
ɖô Judê, bo ɖî nǔ ná Klisu Jezu lɛ́ ɔ wɛ̂ gbo mi lɔsú. Ɖó,
tô mitɔn mɛ̂ nu lɛ́ dó ya ná mi, ɖî ɖeé Jwifu lɛ́ dó ya ná
agun nɛ́ lɛ ́ ɖó ɔ xá. 15 Jwifu lɛ́ wɛ̂ hu Aklunɔ̂ Jezu, é wɛ̂

1 Tɛsalonikinu 2–3
hu Gbeyiɖɔt̂ɔ́ Mawu tɔn lɛ,́ lo bo wá ɖo yá dó ná mǐ ɔ.
Mawu má hun xômɛ dó é wú gɛ, bɔ é nyí kɛn̂tɔ́ gbɛtɔ́ lɛ ́
bǐ tɔn. 16É nɔ glɔń ali ná mǐ, ná mǐ má jláWɛnɖagbe ɖeé
ná zɔń bɔ mɛ ɖeé má nyí Jwifu gɛ lɛ́ na mɔ̂ hwlɛňgán ɔ
o. Nɛ́ ɔ ɖeé é bló ɔ wɛ̂ nyí hwɛ ɖeé é hú bɔ e lɛ nyána hú
hwɛ lɛ́ bǐ ɔ. Amɔ,̌ xômɛsin Mawu tɔn jɛ é ji lo.
Pɔlu jóɖó na lɛ mɔ̂ mɛ ɖeé ɖî nǔ ná Klisu ɖô Tɛsaloniki lɛ ́

17Nɔvǐ lɛ,́ nǔ ɖeé kân mǐlɛ́ ɔ wɛ̂ nyí ɖɔ̂ : e ko dɛɛn
kpɛɖ̂e din, bɔ mǐ tɔń zɔń mi de. Zɔń hwe nɛ́ nu ɔ, mǐ dɛɛn
dó mi, amɔ̌ nǔ mitɔn ɖô ayi mǐtɔn mɛ.̂ Mǐ ɖo gǎn dó ɔ,
bo na lɛ wá mɔ̂ mi ; ɖó, e jóɖó mǐ tawun. 18Mǐ jóɖó na lɛ
kɔ̂ wá mi de ; ɖô táji ɔ, nyɛ Pɔlu ɔ, gba nabǐ ɖé wɛ̂ un ko
tɛn̂kpɔń bo nawámi de ; amɔ,̌ Satân glɔń ali námǐ. 19Ɖô
nǔgbó mɛ̂ ɔ, milɛ́ wútú wɛ̂mǐ ɖo nukún ɖó Mawu ɔ ; milɛ́
wútú wɛ̂ mǐ na jɛ awǎ. Mi wɛ̂ na nyí ɖuɖeji mǐtɔn sín xlɛ
ɖeé wú xômɛ na hun mǐ dó ɖô Aklunɔ nukɔn hwenu ɖeé
e na wá ɔ. 20Nǔgbó wɛ,̂ milɛ́ wɛ̂ nyí sûsu mǐtɔn, bo nyí
xômɛhunhun mǐtɔn.

3Mǐ má sɔ́ kpewu na nɔ̂ tê hú mɔ̌ gɛ, bɔ mǐ mɔ̂ ɖɔ̂ e
nyɔ́ hú ɖɔ̂ mǐlɛ́ kɛɖ́ɛ́ nɛ́ cí Atɛni. 2Mǐ gbɔ bo sɛ́ nɔvǐ

mǐtɔn Timɔtê ɖeé nyí MawuzɔẃâtɔŃ, bo ɖo Wɛnɖagbe
Klisu tɔn ɔ jla ɔ dó mi. Mǐ sɛ́ ɛ dó, ná e na dó glǎ lanmɛ
ná mi, bo na ná mi akɔńkpínkpan ɖô nǔɖîɖî mitɔn mɛ.̂
3Nɛ́ ɔ, mɛɖé má na jó úɖé dó, ná awǔvɛ́ ɖeé mɛ̂ mǐ ɖo
N3.2 Mi na mɔ̂ 'azɔw̌âxɛḿawu-tɔ'́ ɖô Mawuxówémá nukɔntɔn ɖeé è
wlán kpó alɔ kpó ɖélɛ́ mɛ.̂
3.2 Mɛsɛd́ó 17.15

1 Tɛsalonikinu 3
gbɔn égbe lɛ́ wá gbɔjɔ ɛ o. Ɖó, mi lɔsú mi ko nyɔ́ ɛ ɖɔ̂
awǔvɛ́ nɛ́ lɛ ́ ɖeé mǐ ɖo mɔ̂ lɔsú ɔ, Mawu wɛ̂ yí gbe ná.
4Hwenu ɖeé mǐ kpô ɖô mi de ɔ wɛ̂ mǐ ko ɖɔ̂ ná mi wáyî
ɖɔ̂ mǐ na wá mɔ̂ awǔvɛ́ ; nǔ nɛ́ lɛ ́ wɛ̂ ɖo jɔ ɔ, bɔ mi nyɔ́ ɛ
ganji. 5Nɛ́ ɔ wɛ̂ zɔń bɔ, ɖeé mǐ má sɔ́ kpewu na nɔ̂ tê hú
mɔ̌ gɛ ɔ, un sɛ́ Timɔtê dó mi wáyî, ná e na wá kpɔń ɖeé
mi ɖô nǔɖîɖî mɛ̂ ɖó ɔ. Ɖó, un ɖo bǔ ɖî ɖɔ̂ mɛtɛnkpɔńtɔ́ ɔ
na ko tɛn mi kpɔń, bɔ mi na ko jɛ mɔ útɔn mɛ,̂ bɔ mǐ na
ko wâ azɔ̌ dó awǔvɔ́ mɛ.̂

6Amɔ̌ din ɔ, Timɔtê lɛkɔ̂ zɔń mi de bo wá ; e ɖɔ̂ xó
ɖagbe dó nǔɖîɖî kpó wǎn-yíyí ɖeé mi ɖó ɔ kpó wú. E ɖɔ̂
ná mǐ ɖɔ̂ mi nɔ flín mǐ tawun ɖô hwebǐnu, bo jóɖó na lɛ
mɔ̂ mǐ, ɖî ɖeémǐlɛ́ lɔsú ɖo jóɖó na lɛ mɔ̂ mi ɖó ɔ xá. 7Nɔvǐ
lɛ,́ adǎn ɖo mǐ gbo ɔ, bɔ mǐ ɖo awǔvɛ́ mɔ̂ ɔ ; amɔ,̌ nǔɖîɖî
ɖeé mi ɖó bɔ mǐ sê ɔ ná akɔńkpínkpan mǐ. 8Din ɔ, ɖeé mi
lí dǒ ɖô Aklunɔ̂ mɛ̂ ɖó ɔ zɔń bɔ mǐ ɖô ganji. 9Xômɛ hun
mǐ tawun dó mi wú ɖô Mawu mǐtɔn nukɔn, bɔ mǐ má nyɔ́
ɖeé mǐ na dó kpɛ́ ná Mawu ɖó bɔ e na jɛ ɛ mɛ̂ ná mǐ ɔ nyî
gɛ. 10Zǎn kpó kle kpó ɔ, mǐ nɔ savo ná Mawu kpó ayixa
mǐtɔn bǐ kpó, ɖɔ̂ nɛ́ bló ná mǐ na mɔ̂ nukún mitɔn mɛ,̂ ná
mǐ na gɔ́ nǔ ɖeé hwedo nǔɖîɖî mitɔn lɛ́ ɔ ná mi. 11Mawu
Tɔ́ mǐtɔn lɔsú kpó Aklunɔ̂ mǐtɔn Jezu kpó nɛ́ bló, ná mǐ
na kpewu bo wá mɔ̂ nukún mitɔn mɛ.̂ 12Aklunɔ̂ nɛ́ bló
ná wǎn-yíyí ɖeé mi ɖó ná miɖélɛ́ kpó mɛ bǐ kpó ɔ nɛ́ fɔń
bo ɖo jɛ ɛ ji ɔ, bo tunfla ; ɖî wǎn-yíyí ɖeé mǐ ɖó ná mi ɔ
xá. 13Nɛ́ ɔ, e na dó awǔsyɛń lanmɛ ná mi, bɔ hwenu ɖeé

3.6 Mɛsɛd́ó 18.5

1 Tɛsalonikinu 4
Aklunɔ̂ mǐtɔn Jezu na wá kpó mɛ ɖeé nyí útɔn lɛŃ bǐ kpó
ɔ, mi na nyí mɛ mímɛ,́ bo na nyí mɛ ɖeé wú è má na mɔ̂
xó ɖé ɖɔ̂ dó ɖô Mawu Tɔ́ mǐtɔn nukɔn gɛ ɔ.
Ɖeé è ɖó na zán gbɛ mɛtɔn ɖó, bo na nyɔ́ ɖô Mawu nukɔn ɔ

4 Nɔvǐ lɛ,́ mǐ lɛ ɖó xó ɖěvǒ bo na ɖɔ̂ ná mi : mǐ ko kplɔń
mi ɖeé mi na zǎn gbɛ mitɔn ɖó, bɔ e na nyɔ́ Mawu

sín nukún mɛ̂ ɔ, bɔ mi ka ko ɖo bló d'e ji ɔ. Amɔ,̌ mǐ ɖo
byɔ mi syɛńsyɛń ɖô Aklunɔ̂ mǐtɔn Jezu nyǐkɔ mɛ̂ ɖɔ̂ mi
nɛ́ lɛ bló hú mɔ.̌ 2Ɖó, mi nyɔ́ nǔkplɔńmɛ ɖeé mǐ yí ɖó
Aklunɔ̂ Jezu de bo kplɔń mi lɛ́ nyî. 3Nǔ ɖeé Mawu jóɖó
ɔ wɛ̂ nyí ɖɔ̂ mi nɛ́ zán gbɛ mímɛ,́ bo má lɛ aga o. 4Mɛ
ɖokpó ɖokpó nɛ́ hɛn agbazaaN útɔn ɖó mímɛ́ ji, kpó yɛy̌î
kpó. 5Mimá nɔ́ jó miɖé dó ná joɖo nyannanyána agbaza
tɔn lɛ,́ ɖî ɖeé akɔt̂a ɖeé má nyɔ́ Mawu nyî gɛ lɛ́ nɔ bló
ɖó ɔ xá o. 6Mɛ ɖěbǔ nɛ́ má wâ nǔ nyî do ná nɔvǐ útɔn,
alǒ nɛ́ má hizi i ɖô ali nɛ́ ɔ nú o ; ɖó, Aklunɔ̂ Mawu na
ɖó bǎ ná mɛ ɖeé na wâ nǔ nɛ́ lɛ ́ bǐ. Xó nɛ́ ɔ, mǐ ko ɖɔ,̂
bo lɛvɔ ɖo ɖɔ̂ ɔ. 7Ɖó, Mawu má ylɔ́ mǐ ná mǐ na zán gbɛ
nyananyána gɛ ; amɔ,̌ e ylɔ́ mǐ na mǐ na zán gbɛ mímɛ́
wɛ.̂ 8Nɛ́ ɔ wɛ̂ zɔń, mɛ ɖeé gbɛ́ nǔkplɔńmɛ nɛ́ lɛ ́ ɔ, má nyí
gbɛtɔ́ wɛ̂ mɛ ɔ gbɛ́ gɛ ; amɔ,̌ mɛ ɔ gbɛ́ Mawu ɖeé ná mi
Yɛsinsɛn útɔn ɔ.

9Mǐ má sɔ́ ɖó hudo na wlán nǔ sɛ́ dó mi dó wǎn-yíyí
ɖó ná nɔvǐ ɖô nǔɖîɖî mɛ̂ wú gɛ ; ɖó, ɖeé mi na yí wǎn
N3.13Mɛ ɖěvǒ lɛ́ tún i mɛ̂ bo ɖɔ̂ : ''wɛnsagun útɔn lɛ'́'. N4.4Mɛ ɖěvǒ
lɛ́ tún i mɛ̂ bo ɖɔ̂ : Mɛ ɖokpó ɖokpó nɛ́ nɔ̂ kpɔ́ xɛ́ asî útɔn ɖô mǐmɛ́ mɛ,̂
kpó yɛy̌î kpó. --- Mɛ ɖěvǒ lɛ́ lɛ ɖɔ̂ : Mɛ ɖokpó ɖokpó nɛ́ nyɔ́ ɖeé e na
dâ asî útɔn ɖó ɔ, ɖô mǐmɛ́ mɛ,̂ kpó yɛy̌î kpó.

1 Tɛsalonikinu 4
ná miɖélɛ́ ɖó ɔ, Mawu lɔsú ko kplɔń mi. 10È na ɖɔ̂ ɔ,
wǎn-yíyí nɛ́ ɔ wɛ̂ mi ko ɖó ná nɔvǐ lɛ ́ bǐ, ɖô Masedwani
tô ɔ bǐ mɛ.̂ E ɖô mɔ̌ có, mǐ ɖo byɔ mi ɖɔ̂ wǎn-yíyí nɛ́ ɔ nɛ́
lɛ ɖo jɛ ɛ ji ayǐhɔngbe ayǐhɔngbe ɔ. 11Mi nɔ xô fífá sín
kân ɖô fí ɖeé mi tê ɔ ; mi kpé nukún dó nǔ ɖeé kân mi
lɛ́ wú, bo wâ nǔɖé ɖî ɖeé mǐ ko ɖɔ̂ ná mi wáyî ɖó ɔ xá.
12Nɛ́ ɔ, mɛ ɖeé má ko ɖî nǔ ná Klisu gɛ lɛ́ na ɖó sísí ná
mi, bɔ mi má na nɔ̂ kɔ̂ ji ná mɛɖé gɛ.

Fɔńzɔńkú nǔɖîtɔ́ lɛ ́ tɔn, kpó Aklunɔ̂ sín wiwa kpó
13Nɔvǐ lɛ,́ mǐ jóɖó ɖɔ̂ mi na mɔ̂ nǔ jɛ ɖeé mɛ ɖeé ko

kú lɛ́ sín xó na nyí ɖó ɔ wú céɖécéɖé ; nɛ́ ɔ, mi má na nɔ̂
aluwɛ mɛ̂ ɖî mɛ ɖělɛ́ ɖeé má ɖo nukún ɖó nǔɖé gɛ ɔ lɛ́ xá
gɛ. 14Ɖó, mǐ ɖî nǔ ɖɔ̂ Jezu kú bo lɛ fɔń zɔń mɛkúkú lɛ́ mɛ̂
; mɔ̌ ɖokpó ɔ, mǐ lɛ ɖî nǔ ɖɔ̂ mɛ ɖeé ɖî nǔ ná Jezu có bo
kú lɛ́ ɔ, Mawu na fɔń é zɔń kú gɔ́ n'ɛ. 15Ɖó, xó ɖeé mǐ ɖo
ɖɔ̂ ɖô Aklunɔ̂ sín nyǐkɔ mɛ̂ ná mi ɔ ɖie : mǐ mɛ ɖeé na kpô
ɖô gbɛ hwenu ɖeé Aklunɔ̂ na wá dó ɔ, mǐ má na jɛ nukɔn
ná mɛ ɖeé ko kú wáyî lɛ́ gɛ. 16Hwe ɔ nu sû ɔ, è na sê bɔ
Aklunɔ̂ Mawu na ɖê gbe, bo na sê wɛnsagungán Mawu
tɔn sín gbe, bɔ kpɛn̂ Mawu tɔn na ɖɔ̂ nǔ. Hwenɛńu wɛ̂
Aklunɔ̂ lɔsú na jɛ tê zɔń jǐxwé, bɔ mɛ ɖeé ɖî nǔ ná Klisu
có bo kú lɛ́ na fɔń jɛ nukɔn. 17Nɛ́ ɔ godó ɔ, mǐ mɛ ɖeé na
kpô ɖô gbɛ hwenɛńu lɛ́ ɔ, Mawu na sɔ́ mǐ kpó é kpó bǐ yî
jǐ, ɖô akpɔḱpɔ mɛ,̂ bɔ mǐ na yî kpé Aklunɔ̂ ɖô jɛhɔń mɛ̂ ;
nɛ́ ɔ, mǐ na nɔ̂ kpɔ́ xɛ́ Aklunɔ̂ káká sɔýî. 18Mi bo sɔ́ xó nɛ́
lɛ ́ bo ná akɔńkpínkpan miɖélɛ́ ná.
4.15 1 Kolɛntinu 15.51-25

1 Tɛsalonikinu 5

5 Nɔvǐ lɛ,́ ɖô hwenu ɖeé nǔ nɛ́ lɛ ́ na jɔ dó ɔ kpó azǎn
ɖeé gbe é na jɔ dó ɔ kpó sín ali nu ɔ, má sɔ́ byɔ ɖɔ̂ mǐ

na wlán nǔɖé sɛ́ dó mi gɛ. 2Ɖó, mi lɔsú mi nyɔ́ ɛ ganji ɖɔ̂
azǎn ɖeé gbe Aklunɔ̂ na wá ɔ na fyan mɛ, ɖî ɖeé ajotɔ́
nɔ fyan mɛ ɖô zǎnmɛ̂ ɖó ɔ xá. 3Hwenu ɖeé gbɛtɔ́ lɛ ́ na
ɖɔ̂ : « Fífá tiin, ayi jɛ ayǐ ná mǐ » ɔ, hwe nɛ́ nu wɛ̂ nǔ ɖeé
na va kún étɔn sú dó ɔ na wá ɖô ajijimɛ, ɖî ɖeé xômɛɖû
nɔ jɛ xôxónɔ̂ ji ɖó ɔ xá, bɔ mɛ ɖěbǔ má na gán ɖô é mɛ̂
gɛ. 4Amɔ̌ nɔvǐ lɛ,́ milɛ́ ɔ, mi ma ɖô zǐnflu mɛ̂ bɔ azǎn nɛ́
ɔ na wá fyan mi ɖî ɖeé ajotɔ́ nɔ fyan mɛ ɖó ɔ xá gɛ. 5Ɖó,
wěziza tɔn wɛ̂ mi mɛ bǐ mi nyí, bo nyí kle tɔn ; mǐ má nyí
zǎn tɔn gɛ, mǐ má ka lɛ nyí zǐnflu tɔn gɛ. 6Ná e ka ɖo mɔ̌
ɔ, mǐ má ɖó na dɔ́ amlɔ ɖî mɛ ɖělɛ́ xá gɛ ; mǐ nɛ́ nɔ̂ nukle,
bo ɖû ɖô mǐɖé ji. 7Ɖó, mɛ ɖeé nɔ dɔ́ amlɔ lɛ́ ɔ, zǎnmɛ̂ wɛ̂
é nɔ dɔ́ amlɔ ; bɔ mɛ ɖeé nɔ nû ahan mú lɛ́ ɔ, zǎnmɛ̂ wɛ̂ é
nɔ nû ahan mú. 8Amɔ̌ mǐlɛ́ ɔ, kle tɔn wɛ̂ mǐ nyí, bɔ mǐ ɖó
na ɖû ɖô mǐɖé ji. Nǔɖîɖî kpó wǎn-yíyí kpó nɛ́ nyí ganwu
bɔ mǐ na sɔ́ dó ; hwlɛňgán ɖeé mǐ ɖo nukún ɖó ɔ nɛ́ nyí
gangbakɔn bɔ mǐ na sɔ́ cɔń. 9Ɖô nǔgbó mɛ̂ ɔ, títo Mawu
tɔn má nyí ɖɔ̂ e na sɔ́ xômɛsin útɔn sɔ́ wâ nǔ nyî xɛ́ mǐ
gɛ ; amɔ,̌ ná mǐ na mɔ̂ hwlɛňgán gbɔn Aklunɔ̂ mǐtɔn Jezu
Klisu ji. 10Ɖó, Jezu Klisu kú dó táa mǐtɔn mɛ,̂ nɛ́ ɔ, mǐ
kpô ɖô gbɛ oo, alǒ mǐ ko kú oo, mǐ na nɔ̂ gbɛ xɛ́ ɛ. 11Hǔn,
mi bo ná akɔńkpínkpan miɖélɛ,́ bo dó awǔsyɛń lanmɛ ná
miɖélɛ́ ɖî ɖeé mi ko ɖo bló ɖó ɔ xá.

5.2 Matíe 24.43 ; Lwiki 12.39 ; 2 Piyɛɛ 3.10 5.8 Efɛźinu 6.13-17

Nǔkplɔńmɛ godô godô tɔn lɛ,́ kpó xó ɖeé Pɔlu
ɖɔ̂ bo sú táa ná wěmá ɔ lɛ́ kpó

12Nɔvǐ lɛ,́ mǐ ɖo byɔ mi ɖɔ̂ mi nɛ́ ɖó sísí ná mɛ ɖeé
Aklunɔ̂ sɔ,́ bɔ é ɖo azɔ̌ wâ ɖô mi mɛ̂ lɛ ́ ɔ ; mɛ ɖeé Aklunɔ̂
sɔ́ azɔ̌ dó así ná, bɔ é ɖo mi kplán ɔ, bo ɖo mi ɖe dó ali
ɖagbe ɔ ji lɛ.́ 13Mi nɔ ɖó wi táa ná é ganji ; mi nɔ ɖó
wǎn-yíyí nǔgbó nǔgbó tɔn ná é, ɖó azɔ̌ ɖeé é ɖo wâ ɔ
wútú. Mi nɔ nɔ̂ fífá mɛ̂ ɖô miɖélɛ́ mɛ.̂ 14Nɔvǐ lɛ,́ mǐ lɛ
ɖo byɔ mi ɖɔ̂ mi nɛ́ nɔ gbɛ́ nǔ ná aɖǐɖɔn̂ɔN lɛ,́ mi nɔ ná
akɔńkpínkpan mɛ ɖeé awakanmɛ kú lɛ́ ; mi nɔ gɔ́ alɔ ná
mɛ ɖeé má ɖó gǎn ɖé gɛ lɛ́ ; mi nɔ ɖó hǔnkúkú dó mɛ
bǐ wú. 15Mi cɔ́ miɖé, ná mɛɖé nɛ́ má sɔ́ nyananyána sú
nyananyána xɔ ná o ; amɔ,̌ mi dó gǎn bo nɔ wâ ɖagbe ná
miɖélɛ́ hwe lɛ́ bǐ nu, bo lɛ wâ ɖagbe ná gbɛtɔ́ lɛ ́ bǐ. 16Mi
nɔ nɔ̂ awǎjijɛ mɛ̂ hwebǐnu. 17Mi nɔ xô ɖɛ hwebǐnu. 18Mi
nɔ dó kpɛ́ ná Mawu ɖô nǔ bǐ mɛ̂ ; ɖó, nǔ ɖeé Mawu jóɖó
ɖɔ̂ mi nɛ́ nɔ bló ɖô Klisu Jezu mɛ̂ ɔ nɛ.́ 19Mi má glɔn ali
ná Yɛsinsɛn sín azɔ̌ o. 20Mi má nɔ sɔ́ wɛn ɖeé Mawu sɔ́
dó ayi mɛ̂ ná mɛɖé ɖɔ̂ nɛ́ dó lɛ́ mɔ̂ nǔ vɔňú ná o. 21Amɔ,̌
mi nɔ gbéjé nǔ bǐ kpɔń ganji, bo nɔ hɛn ɖeé nyɔ́ lɛ ́ dó ayi
mɛ.̂ 22Mi nɔ hɔn ná nǔ nyananyána alɔkpa alɔkpa lɛ́ bǐ.

23Mawu ɖeé nɔ ná fífá mɛ ɔ nɛ́ bló ná mi na nyí mɛ
mímɛ́ bǐ sésé ; nɛ́ cɔ́ gbɛtɔ-́nyínyí mitɔn bǐ, gbigbɔ mitɔn,
alǐndɔň mitɔn kpó agbazaa mitɔn kpó, ná mɛɖé nɛ́ má
mɔ̂ xó ɖé ɖɔ̂ dó mi wú o, káká yî jɛ hwenu ɖeé Aklunɔ̂
N5.14 Mɛ ɖěvǒ lɛ́ tún i mɛ̂ bo ɖɔ̂ : mɛ ɖeé ɖo gbɛ hannyahannya zán
lɛ.́

1 Tɛsalonikinu 5
mǐtɔn Jezu na wá do ɔ. 24Ɖó, Mawu ɖeé ylɔ́ mi ɔ ɖô
gbeji ; ú wɛ̂ na bló nǔ nɛ́ ɔ ɖô gbɛzán mitɔn mɛ.̂ 25Nɔvǐ
lɛ,́ mi nɔ xô ɖɛ ná mǐlɛ́ lɔsú. 26Mi dó gbe bo kplá así
kɔ̂ ná miɖélɛ,́ ɖî nɔvǐ ɖô Klisu mɛ̂ lɛ ́ xá. 27Un ɖo byɔ mi
vɛńávɛńá ɖô Aklunɔ̂ sín nyǐkɔ mɛ̂ ɖɔ̂ mi nɛ kɛnklɛn̂, bo
xâ wěmá xé ɔ ná nɔvǐ lɛ ́ bǐ. 28Aklunɔ̂ mǐtɔn Jezu Klisu
sín fɛńú nɛ́ kɔn̂ dó mi ji.

Wěmá awegɔ ɔ ɖeé Pɔlu
wlán sɛ́ dó Tɛsalonikinu lɛ́ ɔ

Xónúusɔɖ́ótê
Wěmá xé ɔ wɛ̂ nyí wěmá awegɔ ɔ ɖeé Pɔlu wlán sɛ́ dó

agun Tɛsaloniki tɔn ɔ. Ɖeé Pɔlu tɔń zɔń Tɛsaloniki godó ɔ,
mɛ lɛ́ jɛ nǔ dɔn dó wiwá Jezu Klisu tɔn wú ji. Mɛ ɖélɛ́ nɔ ɖɔ̂
Jezu ko wá, bɔ mɛ ɖěvǒ lɛ́ ka nɔ ɖɔ̂ e má ko wá gɛ ; amɔ,̌
wiwá útɔn ko sɛk̂pɔ.́ Nɛ́ ɔ wɛ̂ zɔń bɔ mɛ ɖělɛ́ ɖô nǔɖîtɔ̂ lɛ ́mɛ̂
bo má sɔ́ nɔ jóɖó na wâ azɔ̌ gɛ, bo ka nɔ jóɖó na ɖû nǔ ɔ.
Nǔ ɖeé zɔń bɔ Pɔlu wlán wěmá xé ɔ sɛ́ dó é ɔ nɛ.́ Ɖô wěmá
ɔ mɛ̂ ɔ, e flín é xó ɖeé e ko ɖɔ̂ ná é wáyî dó fɔńzɔńkú wú ɖô
wěmá nukɔntɔn ɔ mɛ̂ ɔ, bo ɖɔ̂ xó ná é dó wiwá Jezu Klisu
tɔn wú. E twinmɛ̂ ná é ɖɔ̂ Jezu má ko wá gɛ ; amɔ,̌ mɛ ɖeé
nɔ fɔń gǔ dó Mawu ji ɔ ko ɖo azɔ̌ wâ ɖô wi mɛ̂ ɔ. Gan ɔ ka
na wá xô, bɔ e na sɔ́ úɖé dóxya. Hwenɛńu wɛ̂ Jezu na wá,
bo na va kún útɔn sú dó. Nɛ́ ɔ godó ɔ, Pɔlu kplɔń nǔ é ɖɔ̂
é nɛ́ wâ azɔ,̌ bo wlebo ná nǔɖîɖî. Bo na dó fó ɔ, Pɔlu xô ɖɛ
ɖagbe ná nǔɖîtɔ́ lɛ,́ bo sú táa ná wěmá ɔ.

Ɖeé è má wěmá xé ɔ mɛ̂ ɖó ɔ ɖie :
Gbedonamɛ (1.1-2 ) ;
Kɔl̂ɛwá Jezu Klisu tɔn kpó hwɛdida godô godô
tɔn kpó (1.3-12) ;

Nǔ ɖeé na jɔ có bɔ Jezu Klisu na wá lɛ́ (2.1-12
) ;
Pɔlu byɔ nǔɖîtɔ́ lɛ ́ ɖɔ̂ é nɛ́ lí dǒ ɖô nǔɖîɖî mɛ̂
(2.13-17) ;
Pɔlu byɔ nǔɖîtɔ́ lɛ ́ ɖɔ̂ é nɛ́ nɔ xô ɖɛ, bo nɔ wâ
azɔ̌ (3.1-15 ) ;
Pɔlu xô ɖɛ ɖagbe ná nǔɖîtɔ́ lɛ,́ bo sú táa ná
wěmá ɔ (3.16-18).

39



2 Tɛsalonikinu 1

Gbedonamɛ

1 Nyɛ Pɔlu, kpó Silivɛn̂N kpó, kpódó Timɔtê kpó wɛ̂
ɖo wěmá xé ɔ wlán sɛ́ dó agun Tɛsaloniki tɔn ɖeé

nyí Mawu Tɔ́ mǐtɔn, kpó Aklunɔ̂ Jezu Klisu kpó tɔn ɔ ɔ.
2Mawu Tɔ́ mǐtɔn kpó Aklunɔ̂ Jezu Klisu kpó nɛ́ kɔn̂ fɛńú
kpó fífá kpó dó mi ji !

Jezu na ɖɔ̂ hwɛ xɛ́ gbɛtɔ́ lɛ ́ hwenu ɖeé e na wá ɔ
3Nɔvǐ lɛ,́ mǐ ɖó na nɔ dó kpɛ́ ná Mawu hwebǐnu dó

táa mitɔn mɛ.̂ E sɔgbe bɔ mǐ ɖó na nɔ bló mɔ̌ ; ɖó, nǔɖîɖî
mitɔn ɖo nukɔn yî tawun ɔ, bɔ wǎn-yíyí ɖeémi mɛ ɖokpó
ɖokpó ɖó ná miɖélɛ́ ɔ fɔń bo ɖo jɛ ɛ ji ɔ. 4Nɛ́ ɔ wɛ̂ zɔń
bɔ ɖô agun Mawu tɔn lɛ́ mɛ̂ ɔ, xômɛ nɔ hun mǐ dó mi
wú. Ɖó, mi dɛ ɖô ya ɖeé è dó ná mi lɛ́ bǐ kpó awǔvɛ́ ɖeé
mi ɖo mɔ̂ lɛ ́ bǐ kpó mɛ,̂ bɔ mi má jó nǔɖîɖî dó gɛ. 5Nǔ
ɖeé ɖo mi gbo nɛ́ lɛ ́ xlɛ ɖɔ̂ hwɛdídá Mawu tɔn sɔgbe.
Gbɔn awǔvɛ́ nɛ́ lɛ ́ mɛ̂ ɔ, Mawu na sɔ́ mi sɔ́ huzú mɛ ɖeé
jɛ xɛ́ Axɔśúɖûɖû útɔn ɖeé wútú mi ɖo awǔvɛ́ mɔ̂ ɔ. 6Ɖó,
e sɔgbe ɖô Mawu nukɔn ɖɔ̂ Mawu na dó ya ná mɛ ɖeé
ɖo ya dó ná mi lɛ.́ 7Hwenu ɖeé Aklunɔ̂ Jezu na wá zɔń
jǐxwé bo na ɖê úɖé xlɛ kpó wɛnsagun hlɔňhlɔńnɔ̂ útɔn lɛ́
kpó ɔ, Mawu na ná gbɔjɛ mi mɛ ɖeé ɖo awǔvɛ́ sê lɛ,́ bo
na ná mǐ lɔsú. 8E na zɔn̂ zo hɛhɛ ɖé mɛ̂ wá, bo na dɔn tó
ná mɛ ɖeé gbɛ́ Mawu lɛ,́ kpó mɛ ɖeé má nɔ sê tónú ná
Aklunɔ̂ mǐtɔn Jezu sín Wɛnɖagbe ɔ gɛ lɛ́ kpó. 9E na dɔn
to ná é, bo na va é sú dó bǐ ; bɔ é na dɛɛn dó Aklunɔ,̂ bo
N1.1 Silivɛn̂ wɛ̂ è nɔ lɛ ylɔ́ ɖɔ̂ Silasi.

2 Tɛsalonikinu 1–2
na dɛɛn dó hlɔňhlɔń útɔn gigóónɔ̂ ɔ. 10Nǔ nɛ́ ɔ na jɔ ɖô
azǎn ɖeé gbe Aklunɔ̂ Jezu na wá ɔ, bɔ mɛ ɖeé nyí útɔn
lɛ́ na kpâ gigóó n'ɛ, bɔ nǔ útɔn na jɛ ɛ ji ná mɛ ɖeé ɖî nǔ
n'ɛ lɛ́ bǐ tawun. Mi lɔsú mi na nɔ̂ mɛ nɛ́ lɛ ́ mɛ̂ ; ɖó, mi ɖî
nǔ ná xó útɔn ɖeé mǐ jlá ná mi ɔ. 11Nǔ ɖeé wútú mǐ nɔ
ɖo ɖɛ xô dó táa mitɔn mɛ hwebǐnu ɔ nɛ.́ Mǐ nɔ byɔ Mawu
ɖɔ̂ nɛ́ bló, ná mi na nyí mɛ ɖeé jɛ xɛ́ gbɛ ɖeé e ylɔ́ mi ná
ɔ. Mǐ nɔ byɔ ɛ ɖɔ̂ nɛ́ gɔ́ alɔ ná mi gbɔn hlɔňhlɔń útɔn mɛ,̂
ná mi na wâ nǔ ɖagbe ɖeé mi jóɖó na wâ lɛ́ bǐ ; nɛ́ bló,
ná azɔ̌ ɖeé mi ɖo wâ ɖó nǔɖîɖî mitɔn wútú lɛ́ ɔ, xó ɖé
nɛ́ má zɔń é wú o. 12Nɛ́ ɔ, gbɔn Mawu mǐtɔn kpó Aklunɔ̂
Jezu Klisu kpó sín fɛńú mɛ̂ ɔ, è na kpâ gigóó ná Aklunɔ̂
mǐtɔn Jezu gbɔn mi ji ; bo na kpâ gigóó ná mi lɔsú gbɔn
jǐ útɔn.

Nǔ ɖeé na jɔ có bɔ Jezu na wá lɛ́

2 Nɔvǐ lɛ,́ ɖô Aklunɔ̂ mǐtɔn Jezu Klisu sín wiwá kpó
kplé ɖeé mǐ na kplé t'e de ɔ kpó ɔ sín ali nu ɔ, mǐ ɖo

byɔ mi ɖɔ̂ 2ná mɛɖé wá ɖɔ̂ ná mi ɖɔ̂ hwe ɔ nu ko sû ɔ,
ná mɛɖé na bo wá bo ɖɔ̂ Mawu wɛ̂ dó wɛn gbɔn mǐ ji ɔ,
mɛɖé na bo ɖɔ̂ mǐlɛ́wɛ̂ ɖɔ̂ xó mɔw̌unkɔtɔn ɔ, alǒ námɛɖé
na bo ɖɔ̂ ná mi ɖɔ̂ mǐ lɔsú wɛ̂ wlán mɔ̌ dó wěmá mɛ̂ sɛ́
dó ɔ ; mi má yáwǔ jó miɖé dó ná ayi mitɔn nɛ́ gbadó o ;
mi má ka ɖî bǔ o. 3Mɛɖé nɛ́ má blɛ́ mi gbɔn alɔkpa ɖěbǔ
mɛ̂ o. Ɖó, có ná Aklunɔ̂ sín azǎn ɔ na wá ɔ, mɛ sûsu na
ko gbɛ́ Mawu, bɔ mɛ ɖeé nɔ fɔń gǔ dó Mawu ji bɔ è ɖó
na va sú dó ɔ ɖó na dó úɖé xya hwɛ.̌ 4Gǔfɔńtɔ́ nɛ́ ɔ na
sɔ́ úɖé dó aga ná Mawu, kpó nǔ ɖeé gbɛtɔ́ lɛ ́ nɔ sɛn̂ lɛ ́

2 Tɛsalonikinu 2
bǐ kpó. E na yî káká bo na yî flɛń Mawu xwégbe, bo na
ɖɔ̂ mí wɛ̂ nyí Mawu. 5Alǒ mi má sɔ́ flín ɖɔ̂ hwenu ɖeé un
kpô ɖô kpɔ́ xɛ́ mi ɔ, un nɔ ɖɔ̂ nǔ nɛ́ lɛ ́ ná mi gɛ a ? 6Din
ɔ, nǔɖé hɛn gǔfɔńtɔ́ ɔ ɖó tê ; mi ka nyɔ́ nǔ ɔ nyî ; bɔ nǔ
nɛ́ ɔ wɛ̂ zɔń bɔ hwenu ɖeé e ɖó na sɔ́ úɖé dóxya ɔ ján wɛ̂
na sû có bɔ e na tɔń. 7Adanúwíwa sín hlɔňhlɔń ɖeé ɖô
wi mɛ̂ ɔ ko ɖo azɔ̌ wâ ɔ. Nǔ ɖeé kpô din ɔ ján wɛ̂ nyí ɖɔ̂
mɛ ɖeé hɛn gǔfɔńtɔ́ ɔ ɖô tê ɔ nɛ́ gbɛ́ jó e dó. 8Hwenɛńu
wɛ̂ gǔfɔńtɔ́ ɔ na tɔń, bɔ Aklunɔ̂ Jezu na sɔ́ gbɔǧbɔɔ ɖeé
nɔ tɔń zɔń nuu útɔn mɛ̂ ɔ bo cínnɔ́ ɛ ná ; bɔ wiwá útɔn
sín zodida na va kún útɔn sú dó. 9Gǔfɔńtɔ́ ɔ na wá kpó
Satân sín hlɔňhlɔń kpó, bo na jlɛ́ nǔ alɔkpa alɔkpa lɛ́ ; e
na bló nǔji-awǔ kpó nǔkpacamɛ tɛn̂mɛ tɛn̂mɛ lɛ́ kpó, bo
na dó blɛ́ mɛ lɛ́ ná. 10E na zán mɛblɛblɛ́ sín nǔ alɔkpa lɛ́
bǐ, bo na dɔn mɛ ɖeé bú ali lɛ.́ Mɛ nɛ́ lɛ ́ bú ali ; ɖó, nǔgbó
ɖeé na hwlɛň é gán ɔ, é má yí gɛ, é má lɛ yí wǎn ná gɛ.
11Nɛ́ ɔ wútú wɛ̂ Mawu jó é ná hlɔňhlɔń ɖeé nɔ dɔn mɛ
dó nǔ wâ nyî do mɛ̂ ɔ, ná é na nɔ ɖî nǔ ná ajan. 12Nɛ́ ɔ,
Mawu na ɖó hwɛ ná mɛ ɖeé gbɛ́ nǔ ɖî ná nǔgbó ɔ, bo ka
nɔ yí wǎn ná nǔmasɔgbewiwa lɛ́ bǐ.

Mawu cán mi, bo na hwlɛň mi gán
13Nɔvǐ lɛ,́ mǐlɛ́ ɔ, mǐ ɖó na nɔ dó kpɛ́ ná Mawu

hwebǐnu dó mi mɛ ɖeé Aklunɔ̂ yí wǎn ná lɛ́ sín támɛ.
Ɖó, Mawu cánmi zɔń bǐbɛḿɛN̂, bo na hwlɛň mi gán gbɔn
Yɛsinsɛn ɖeé bló bɔ è nɔ nyí Mawu tɔn ɔ, kpó nǔɖîɖî ɖeé
N2.13 Ɖô wěmá nukɔntɔn ɖeé è wlán kpó alɔ alɔ kpó lɛ́ mɛ̂ ɔ, mi na
mɔ̂ : "ná mi na nyí mɛ nukɔntɔn lɛ.́.."

42



2 Tɛsalonikinu 2–3
mi ɖó ná nǔgbó ɔ kpó mɛ.̂ 14Nɛ́ ɔ wútú wɛ̂ Mawu ylɔ́ mi
gbɔn Wɛnɖagbe ɖeé mǐ ɖo jla ɔ mɛ,̂ ná mi na mɔ̂ gigóó
Aklunɔ̂ mǐtɔn Jezu Klisu tɔn ɔ yí. 15Hǔn nɔvǐ lɛ,́ mi dó
gǎn, bo hɛn nǔ ɖeé mǐ kplɔń mi lɛ́ bǐ wú : ɖeé mǐ ɖɔ̂ ná
mi bɔ mi sê lɛ,́ alǒ ɖeé mǐ wlán sɛ́ dó mi lɛ.́ 16Aklunɔ̂
mǐtɔn Jezu Klisu lɔsú gbɛtɔ́ kpó Mawu Tɔ́ mǐtɔn ɖeé yí
wǎn ná mǐ, bo ná alɔɖó-akɔńjinamɛ mavɔ-mavɔ ɔ, kpó
nukúnɖíɖó nǔgbó kpó mǐ gbɔn fɛńú mɛ̂ ɔ 17nɛ́ ɖó alɔ
akɔń ji ná mi, bo dó gǎn mi, ná mi na nɔ wâ nǔ ɖagbe
ɖô nǔwíwa mitɔn lɛ́ kpó xóɖiɖɔ mitɔn lɛ́ kpó mɛ.̂

Pɔlu byɔ ɖɛ

3 Nɔvǐ lɛ,́ bo na dó fó ɔ, mi nɔ xô ɖɛ ná mǐ, ná Aklunɔ̂
sín xó ɔ nɛ́ yáwǔ gba kpé, ná mɛ lɛ́ na nɔ sê tonu

ná, ɖî ɖeé e tê ɖó ɖô mi de ɔ xá. 2Mi lɛ xô ɖɛ ná mǐ, ná
Mawu nɛ́ hwlɛň mǐ zɔń gbɛtɔ́ adanúwâtɔ́ lɛ,́ kpó gbɛtɔ́
nyananyána lɛ́ kpó sín alɔ mɛ.̂ Ɖó, e má nyí mɛ bǐ wɛ̂ ɖî
nǔ ná Wɛnɖagbe ɔ gɛ. 3Amɔ,̌ Aklunɔ̂ ɔ, gbejinɔtɔ́ wɛ̂ ;
e na dó gǎn mi, bo na cɔń alɔ mi ji, bɔ awǒvi má na wâ
nǔɖé ná mi gɛ. 4Mǐ ɖê ji dó mi wú ɖô Aklunɔ̂ mɛ,̂ bo nyɔ́
ɛ ɖɔ̂ nǔ ɖeé mǐ zɔń mi lɛ́ ɔ, mi ɖo bló d'e ji ɔ, bɔ mi na lɛ
ɖó nukɔn-yíyí d'e ji. 5Aklunɔ̂ nɛ́ gɔ́ alɔ ná mi, ná mi na
lɛ yí wǎn ná Mawu d'e ji, bo na dɛ ɖî Klisu xá.

Gbɛtɔ́ ɖó na wâ azɔ̌
6Nɔvǐ lɛ,́ mǐ ɖo byɔ mi ɖô Aklunɔ̂ mǐtɔn Jezu Klisu sín

nyǐkɔ mɛ̂ ɖɔ̂ mi nɛ́ nɔ̂ zɔ ná nɔvǐ aɖǐɖɔ̂ ɖeé má nɔ jóɖó
na xodo nǔkplɔńmɛ ɖeé mǐ ná mi lɛ́ gɛ lɛ.́ 7Mi lɔsú ɔ,

2 Tɛsalonikinu 3
ɖeé mi ɖó na wâ nǔ ɖó, bo na sɔ́ afɔ̂ ɖó afɔd̂óó mǐtɔn
mɛ̂ ɔ, mi nyɔ́ ɛ. Ɖó, hwenu ɖeé mǐ ɖô mi de dó ɔ, mǐ má
zán aɖǐɖɔn̂ɔ̂ sín gbɛ gɛ. 8Mǐ má ɖû mɛɖé sín nǔɖûɖû gɛ,
amɔ,̌ akɔńwunta mǐtɔn lɔsú mɛ̂ wɛ̂ mǐ ɖû nǔ tê ; mǐ xô
kân, mǐ jɛ tágba bo wâ azɔ̌ zǎn kpó kle kpó, bo má nɔ̂ kɔ̂
ji ná mɛɖé gɛ. 9E má ka nyí ɖɔ̂ mǐ gɔn má ɖó acɛ̂ bo na
byɔ mi ɖɔ̂ mi nɛ ná mǐ nǔɖûɖû wɛ̂ gɛ. Amɔ,̌ mǐ jóɖó na
nyí kpɔńdéwú ná mi wɛ̂ zɔń bɔ mǐ wâ nǔ gbɔn mɔ.̌ 10Dó,
hwenu ɖeé mǐ kpô ɖô mi de ɔ, mǐ ko ɖɔ̂ ná mi céɖécéɖé
ɖɔ̂ ná mɛɖé má jóɖó na wâ azɔ̌ gɛ ɔ, hǔn, mɛ ɔ nɛ́ má ɖû
nǔ o. 11Mǐ ɖɔ̂ mɔ̌ ná mi có ɔ, mǐ ka lɛ ɖó sê ɖɔ̂ mɛɖé lɛ́ ɖô
mi mɛ,̂ bo nɔ zán aɖǐɖɔn̂ɔ̂ sín gbɛ ; é má nɔ jóɖó na wâ
nǔɖé gɛ, bo nɔ ɖo nuu dó mɛ ɖěvǒ lɛ́ sín xó mɛ̂ ɔ. 12Mǐ
ɖó byɔ mɛ mɔw̌unkɔt́ɔn lɛ́ ɔ, bo ka lɛ ɖó zɔń é ɖô Aklunɔ̂
Jezu nyǐkɔ mɛ̂ ɖɔ̂ é nɛ́ wâ azɔ̌ fɛɛ, bo nyí éɖé.

13Nɔvǐ lɛ,́ milɛ́ ɔ, ɖagbewíwa nɛ́ má ci kɔ̂ ná mi o.
14Ná mɛɖé má bló dó nǔ ɖeé mǐ ɖɔ̂ dó wěmá xé ɔ mɛ̂
lɛ ́ ji gɛ ɔ, mi ɖó wuntun mɛ ɔ ganji, bo má dó gbɛ̌ útɔn
o. Nɛ́ ɔ, winnyǎ na hu i. 15Mi má ka sɔ́ ɛ ɖó kɛn̂tɔ́ ná o.
Amɔ,̌ mi gbɛ́ nǔ n'ɛ ; ɖó, nɔvǐ mitɔn wɛ̂ e nyí ɖô Klisu mɛ.̂

Pɔlu xô ɖɛ ɖagbe ná nɔvǐ lɛ ́ bo sú táa ná wěmá ɔ
16Aklunɔ̂ Jezu ɖeé nɔ ná fífá mɛ ɔ lɔsú nɛ́ kɔn̂ fífá do

mi ji hwebǐnu gbɔn alɔkpa lɛ́ bǐ mɛ.̂ Aklunɔ̂ nɛ́ nɔ̂ kpɔ́ xɛ́
mi mɛ bǐ ! 17Xó xé ɔ ɖeé ɖɔ̂ gbe un jaa ɔ, nyɛ lɔsú gbɛtɔ́
wɛ̂ wlán kpó alɔ ce kpó : Nyɛ Pɔlu, un dó gbe ná mi. Ɖeé
un nɔ dó alɔ wěmá ce lɛ́ bǐ mɛ̂ ɖó ɔ nɛ́ ; nǔwínwlán ce

2 Tɛsalonikinu 3
nɛ.́ 18Aklunɔ̂ mǐtɔn Jezu Klisu sin fɛńú nɛ́ nɔ̂ kpɔ́ xɛ́ mi
mɛ bǐ.

Jaki wěmá

Xónúusɔɖ́ótê
Jaki sûsu wɛ̂ ɖô akɔĵíjɛẃěmá yɔy̌ɔ́ ɔ mɛ.̂ Jaki ɖeé wlán

wěmá xé ɔ wɛ̂ nyí Jezu sín nɔvǐ ɖeé ɖɔ̂ xó ɖô mɛsɛd́ó
lɛ́ wěmá mɛ̂ ɔ (Mɛsɛd́ó 15.13). Ú xó wɛ̂ Pɔlu lɛv̌ɔ̌ ɖɔ̂ ɖô
Kolɛntinu lɛ́ wěmá mɛ̂ (1 Kolɛntinu 15.7 ). Wěmá xé ɔ,
akɔt̂a wě-awe Izlayɛĺi tɔn ɖeé gba kpé gbɛ ɔ bǐ mɛ̂ lɛ ́ wɛ̂
Jaki wlán sɛ́ dó ; tôgun Mawu tɔn ɔ bǐ wɛ̂ e sɛ́ dó. Wěmá
xé ɔ ná é nǔnywɛ ɖeé é ɖo ná zán lɛ,́ bo kplɔń nǔ é, ná é na
nɔ dó vivɛ́ nǔ ɖô gbɛ ɖagbe zínzán sín ali nu. Ɖó, gbɛ xé
ɔ ɖeé mɛ̂ mǐ tê ɔ gɔ́ kpó nǔ nyananyána wíwa kpó mɛtáfú
kpó. Jaki ɖɔ̂ xó dó nǔ tɛn̂mɛ-tɛn̂mɛ ɖeé nɔ jɔ dó mǐ ji ɖô
gbɛmɛ fí lɛ ́ wú. E ɖɔ̂ xó dó ɖeé mǐ ɖó na nɔ wâ nǔ ɖó ɖô
tɛn̂kpɔń kpó mɛdókpɔń kpó hwenu lɛ́ wú, e ɖɔ̂ xó dó dɔkun
kpó ya kpó wú, e ɖɔ̂ xó dó ɖeé mǐ na nɔ hɛn ɖɛ̌ mǐtɔn wú
ganji ɖó ɔ. Jaki lɛ ɖɔ̂ xó dó nǔɖîɖî kpó nǔwiwa lɛ́ kpó wú.

Ɖeé è má wěmá xé ɔ mɛ̂ ɖó ɔ ɖie :
Gbedonamɛ (1.1) ;
Nǔɖîɖî kpó nǔnywɛ kpó (1.2-8) ;
Ya kpó dɔkun kpó (1.9-11 ) ;
Mɛdókpɔń kpó tɛn̂kpɔń kpó (1.12-18) ;
Gbɛtɔ́ nɛ́ sê Mawuxó ɔ, bo bló d'e ji (1.19-27)
;

È má ɖê mɛɖé dó vo ná mɛɖé o (2.1-13) ;
Nǔɖîɖî kpó nǔwiwa lɛ́ kpó (2.14-26) ;
È nɛ́ hɛn ɖɛ̌ mɛtɔn wú ganji (3.1-18) ;
È má jó mɛɖé dó ná joɖo gbɛmɛ fí tɔn lɛ́ o
(4.1—5.6) ;
Nǔkplɔńmɛ tɛn̂mɛ-tɛn̂mɛ lɛ́ (5.7-20).

Jaki 1

Gbedonamɛ

1 Nyɛ Jaki, ɖeé nyí Mawu kpó Aklunɔ̂ Jezu Klisu kpó
sín mɛsɛńtɔ́ ɔ wɛ̂ ɖo wěmá xé ɔ wlán ɔ ; un dó gbe

sɛ́ dó Izlayɛĺi sín akɔt̂a wě-awe ɖeé gba kpé gbɛ ɔ bǐ mɛ̂
lɛ.́
Mi ɖó hǔnkúkú ɖô tɛn̂kpɔń kpó mɛdókpɔń kpó hwenu
2Nɔvǐ lɛ,́ ná mɛdókpɔń tɛn̂mɛ-tɛn̂mɛ lɛ́ ɖo wá ná mi

ɔ, xômɛ nɛ́ nɔ hun mi tawun. 3Ɖó, mi lɔsú mi nyɔ́ ɛ ɖɔ̂ ná
nǔɖîɖî mitɔn kpéwu bo nɔ̂ tê ɖô mɛdókpɔń lɛ́ mɛ̂ ɔ, e nɔ
zɔń bɔ è nɔ lí dǒ. 4Amɔ,̌ mi ɖó na lí dǒ káká yî vivɔnúu
; nɛ́ ɔ, mi na sîn, blɔ̌ ɖé má sɔ́ na ɖô mi wú gɛ, bɔ nǔɖé
má na hwedo mi gɛ. 5Ná nǔnywɛ hwedo mɛɖé ɖô mi mɛ̂
hǔn, nɛ́ byɔ Mawu, ná e na ná ɛ. Ɖó, Mawu nɔ ná nǔ mɛ
bǐ kpó xômɛhúnhún kpó, bɔ e má nɔ ɖɔ̂ xó ɖé d'e wú gɛ.
6Amɔ,̌ mɛ ɔ ɖó na byɔ kpó nǔɖîɖî kpó, bɔ má ɖó na xô nǔ
kpɔń gɛ. Ɖó, mɛ ɖeé nɔ xô nǔ kpɔń ɔ cí ɖeé axû nɔmli, bɔ
jɛhɔn nɔ xô e yî aɖusí-amyɔ ɖó ɔ xá. 7Mɛ mɔw̌unkɔtɔn
nɛ́ má ɖó nukún ɖɔ̂ mí na mɔ̂ nǔɖé yî ɖô Aklunɔ̂ de o.
8Ɖó, ayi útɔn má nɔ nɔ̂ fí ɖokpó gɛ, bɔ nǔwíwa útɔn lɛ́
bǐ nɔ nyí 'ma bló a ?', 'má gbɔ a ?'

Wamamɔnɔ kpó dɔkunnɔ kpó
9Nɔvǐ ɖeé nyí wamamɔnɔ ɔ nɛ́ jɛ awǎ ; ɖó, Mǎwu sɔ́ ɛ

dó aga. 10Nɔvǐ ɖeé jɛ dɔkun ɔ lɔsú nɛ́ jɛ awǎ ; ɖó, Mawu
sɔ́ ɛ hwe. Dɔkunnɔ sín gbɛ na wáyî, ɖî ɖeé gbě nɔ xô sɛ,́
1.1 Matíe 13.55 ; Maki 6.3 ; Mɛsɛd́ó 15.13 ; Galatinu 1.19

Jaki 1
bɔ e nɔ wáyî ɖó ɔ xá. 11Hweyivɔ́ nɔ hun, bɔ yǒzo útɔn
nɔ syɛń bo nɔ fyɔ gbě. Gbě ɔ sín sɛ́ nɔ jɛ ayǐ, bo nɔ kpo
acɔ.́ Mɔ̌ wɛ̂ dɔkunnɔ sín gbɛ lɔsú na wáyî blewun ɖô azɔ̌
útɔn lɛ́ mɛ̂ ɖó ɔ nɛ.́

Tɛn̂kpɔń kpó mɛdókpɔń kpó
12Nǔ nyɔ́ ná mɛ ɖeé nɔ dɛ ɖô mɛdókpɔń hwenu ɔ. Ɖó,

ná e gbɔn mɛdókpɔń ɔ mɛ̂ dín wáyî ɔ, Mawu na ná ɛ gbɛ
mavɔ-mavɔ ɖeé sín akpâ e dó ná mɛ ɖeé yí wǎn n'ɛ lɛ́ ɔ.
13Ɖô tɛn̂kpɔń hwenu ɔ, mɛɖé nɛ́ má nɔ ɖɔ̂ Mawu wɛ̂ ɖo
mí tɛn̂kpɔń o. Ɖó, nǔɖé má na kpéwu bo sísɛ́ Mawu bɔ
na wâ nǔ nyananyána gɛ. Ú lɔsú má ka nɔ sísɛ́ mɛɖé dó
nǔ nyananyánamɛ̂gɛ. 14Amɔ,̌ joɖo nyananyánamɛ lɔsú
tɔn wɛ̂ nɔ dɔn mɛ, bo nɔ flú mɛ, bɔ è nɔ jɛ tɛn̂kpɔń mɛ.̂
15Ná è ná ali joɖo nyananyána nɛ́ ɔ, e nɔ hɛn hwɛhuhu
wá ; bɔ ná hwɛhuhu ɔ wá yí tɛn̂mɛ bǐ ɔ, e nɔ ji kú ná mɛ.
16Nɔvǐ vɛńávɛńá lɛ,́ mi má blɛ́ miɖé o. 17Mawu wɛ̂ nɔ
ná nǔníná ɖagbe lɛ́ bǐ kpó ajɔ ɖeé wú xó ɖé má tê gɛ lɛ́
bǐ kpó mɛ. Ú mɛ ɖeé dá wěziza ɔ de wɛ̂ nǔ nɛ́ lɛ ́ nɔ zɔń.
Mawu nɛ́ ɔ má nɔ ɖyɔ gɛ ; e na bo ɖô ɖě ɔ, fí ɖé má nɔ
dó zǐnflu n'ɛ gɛ. 18Ú lɔsú wɛ̂ jóɖó bo ná gbɛ mǐ, gbɔn xó
útɔn ɖeé nyí nǔgbó ɔ mɛ.̂ Nɛ́ ɔ, mǐ na nyí mɛ nukɔntɔn
lɛ́ ɖô nǔdídá útɔn lɛ́ mɛ.̂

Gbɛtɔ́ nɛ́ sê Mawuxó ɔ, bo bló d'e ji
19Nɔvǐ vɛńávɛńá lɛ,́ ayi mitɔn nɛ́ nɔ̂ xó nɛ́ ɔ ji ganji.

Mɛ ɖokpó ɖokpó nɛ́ nɔ nɔ̂ gbesisɔmɛ,̂ bo na nɔ ɖó tó xó
; amɔ,̌ nɛ́ má nɔ hwlɛndo xóɖiɖɔ̂ o, nɛ́ má ka nɔ yáwǔ

Jaki 1–2
sîn xômɛ o. 20Ɖó, xômɛsin gbɛtɔ tɔn má nɔ wâ nǔ ɖeé
sɔgbe ɖô Mawu nukúnmɛ̂ ɔ gɛ. 21Nɛ́ ɔ wútú ɔ, mi jó
nǔ kúɖǔkúɖǔ wíwa alɔkpa lɛ́ bǐ, kpó adanuwíwa lɛ́ bǐ
kpó dó, bo yí xó ɖeé Mawu dó dó ayi mitɔn mɛ̂ ɔ kpó
mɛɖésɔh́we kpó. Ɖó, xó ɔ ɖó hlɔňhlɔń bo na hwlɛň mi
gán.

22Mi má nɔ sê Mawuxó ɔ kpowun bɔ e vɔ o ; amɔ,̌
mi nɔ bló d'e ji. E má nyí mɔ̌ gɛ ɔ, miɖé wɛ̂ mi ɖo blɛ́ ɔ.
23Ɖó, ná mɛɖé nɔ sê Mawuxó ɔ bo má nɔ bló d'e ji gɛ
ɔ, mɛ ɔ cí mɛ ɖeé kpɔń wěkpɛń mɛ,̂ bo mɔ̂ ɖeé nukúnmɛ̂
útɔn lɔsú tê ɔ xá. 24Ɖeé mɛ ɔ kpɔń úɖé vɔ ɔ, e ɖîdó, bo
ka lɛ wɔn ɖeé e tê ɔ haɖokpó. 25Amɔ,̌ mɛ ɖeé nɔ gbéjé
sɛń maɖoblɔ̌ ɖeé nɔ ná mɛ vivo ɔ kpɔń ganji, bo nɔ sɔ́
úɖé jó ná, bo má nɔ sê kpowun bo nɔ wɔn gɛ, lobo nɔ
bló d'e ji ɔ, Mawu na dó ná mɛ ɔ ɖô nǔwíwa útɔn lɛ́ mɛ.̂

26Ná mɛɖé ɖɔ̂ mí nɔ sɛn̂ Mawu, lobo má nɔ̂ nukle
dó ɖɛ̌ útɔn ji gɛ ɔ, úɖé wɛ̂ e ɖo blɛ́ ɔ, bɔ Mawu sînsɛn
útɔn má hwɛń nǔɖé gɛ. 27Sînsɛn nǔgbó nǔgbó ɔ, sînsɛn
maɖoblɔ̌ ɖeé nɔ nyɔ́ Mawu nukúnmɛ̂ ɔ wɛ̂ nyí ɖɔ̂ è nɛ
kpé nukún dó tɔćyɔví alǒ nɔcyɔví lɛ ́ kpó asúkúsî lɛ ́ kpó
wú ɖô awǔvɛ́ étɔn lɛ́ mɛ̂ ; è nɛ má lɔɔn ná gbɛmɛ fí sín
nǔ lɛ́ nɛ́ hɛn we kúɖǔ o.

Mi ma nɔ cán mɛ mɛ̂ o

2 Nɔvǐ lɛ,́ mi mɛ ɖeé ɖî nǔ ná Aklunɔ̂ gigóónɔ̂ mǐtɔn
Jezu Klisu lɛ́ ɔ, mi má nɔ ɖê mɛɖé dó vo ná mɛɖé

o. 2Mǐ nɛ́ sɔ́ kpɔńdéwu ɖokpó : nya dɔkunnɔ ɖé dó avɔ
akwá ɖaxó tɔn, bo dó alɔgan síkanɔ, bo byɔ agun mitɔn

mɛ̂ ; bɔ wamamɔnɔ ɖé lɔsú dó awu vúnvún, bo byɔ agun
ɔ mɛ.̂ 3Mi na ɖó sísí ná nya ɖeé dó avɔ akwá ɖaxó tɔn
ɔ, bo na ɖɔ̂ n'ɛ ɖɔ̂ : « Hi ɔ, flɛń tɛn̂ ɖagbe ɖagbe xé ɔ mɛ̂
» ; lobo na ɖɔ̂ ná wamamɔnɔ ɔ ɖɔ̂ : « Hi ɔ, nɔ̂ tê ɖô flɛń
», alǒ « Flɛn̂ kɔɔ mɛ̂ ɖô afɔ̂ ce kpá. » 4Ná mi bló mɔ̌ ɔ,
mɛ ɖě nɛ́ mi ɖo ɖê dó vo ná mɛ ɖě nɛ́ a e ? Ná mi bló
mɔ̌ ɔ, má nyí hwɛɖɔtɔ́ nɛ́ mi huzú bo ɖo ayi nyananyána
ɖeé ɖô xômɛ ná mi ɔ zán gɛ a ? 5Nɔvǐ vɛńávɛńá lɛ,́ mi
ɖó tó bo sê ! Mi má nyɔ́ ɛ ɖɔ̂ Mawu wɛ̂ cán mɛ ɖeé gbɛtɔ́
lɛ ́ nɔ sɔ́ mɔ̂ wamamɔnɔ ná lɛ́ gɛ a ? E cán é bo na sɔ́ e
huzú dɔkunnɔ ná ɖô nǔɖîɖî mɛ,̂ bo na ná é axɔśúɖûto
ɖeé sín akpâ e dó ná mɛ ɖeé yí wǎn n'ɛ lɛ́ ɔ. 6Amɔ̌ mi lɛ́
ɔ, mi nɔ mɔ̂ nǔvɔnɔ̂ ná wamamɔnɔ lɛ.́ E má nyí dɔkunnɔ
lɛ́ wɛ̂ nɔ ɖo mi táfú ɔ, bo nɔ ɖo mi dɔn yî hwɛ nukɔn gɛ a
? 7É lɛ́ wɛ̂ nɔ ɖo nǔ nyananyána ɖɔ̂ dó nyǐkɔ ɖagbe ɖeé
Mawu ná mi ɔ wú a e ? 8Ná mi nɔ nyî Axɔśúɖûtô Mawu
tɔn sín sɛń ɖeé è wlán dó Mawuxó ɔ mɛ̂ bo ɖɔ̂ : « Yí wǎn
ná nɔzo tɔwe ɖî hi lɔsú xá » ɔ ɔ, hǔn nǔ ɖagbe wɛ̂ mi
ɖo wâ ɔ. 9Amɔ,̌ ná mi nɔ ɖo mɛ ɖě ɖê dó vo ná mɛ ɖě ɔ,
hwɛ wɛ̂ e nyí bɔ mi ɖo hu ɔ, bɔ Mawusɛń ɔ na ɖó hwɛ ná
mi. Ɖó, mi vɛ́ tólî ná. 10Ɖó, ná mɛɖé nɔ nyî sɛń ɖělɛ́ bǐ,
bo ka gba ɖokpó gee ɔ, sɛń ɔ bǐ wɛ̂ e gba. 11Mɛ ɖeé ɖɔ̂
: « Ma lɛ aga o » ɔ, mɛ ɖokpó ɔ ján wɛ̂ lɛ ɖɔ̂ : « Ma hu
mɛ o ». Nɛ́ ɔ wɛ̂ zɔń, ná a má lɛ aga gɛ, bo ka hu mɛ ɔ,
hǔn a gba Mawusɛń ɔ. 12Mí nɔ ɖɔ̂ xó bo nɔ wâ nǔ ɖî mɛ
ɖeé e na zé sɛń ɖeé nɔ na vivo mɛ ɔ sɔ́ ɖɔ̂ hwɛ ná ɔ xá.
13Ɖó, mɛ ɖeé má kú nǔbláwǔ ná mɛ gɛ ɔ, Mawu má na

kú nǔbláwǔ n'ɛ ɖô hwɛɖɔzangbe gɛ. Amɔ,̌ mɛ ɖeé nɔ kú
nǔbláwǔ ná mɛ ɔ, ado má na hu i dó hwɛɖiɖɔ wú gɛ.

Nǔɖîɖî kpó nǔwíwa lɛ́ kpó
14Nɔvǐ lɛ,́ ná mɛɖé ɖɔ̂ mí ɖó nǔɖîɖî, bɔ e má nɔ wâ

nǔɖé bo nɔ ɖêxlɛ gɛ ɔ, nǔtɛwânú wɛ̂ nǔɖîɖî útɔn nyí ?
Nǔɖîɖî nɛ́ ɔ ka na kpéwu bo hwlɛň mɛ ɔ gán a ? 15Mǐ
nɛ́ sɔ́ kpɔńdéwu nɔvǐ súnnû, alǒ nɔvǐ nyɔnû ɖeé má ɖó
avɔ, alǒ nǔ ɖeé é na ɖû ayǐhɔńgbe ayǐhɔńgbe gɛ ɔ tɔn.
16Bɔ mɛɖé ka nɔ̂ mi mɛ̂ bo ɖɔ̂ ná é ɖɔ̂ : « Nɔvǐ lɛ,́ mi
yi ɖô fífá mɛ,̂ mi dó awu ganji, bo ɖû nǔ bo gɔ́ xô ! »
bɔ mi má ka ná é nǔ ɖeé ɖô táji bɔ é na nɔ̂ gbɛ ɔ gɛ
ɔ, nǔtɛ é na mɔ̂ t'e mɛ̂ ? 17Mɔ̌ ɖokpó ɔ, ná mɛɖé ɖɔ̂ mí
ɖó nǔɖîɖî, bɔ e má nɔ wâ nǔɖé bo nɔ ɖêxlɛ gɛ ɔ, nǔɖîɖî
nɛ́ ɔ ɔ, nǔɖîɖî kúkú wɛ̂ e nyí. 18Vlavóó, mɛɖé na ɖɔ̂ : «
"Hi ɔ ɔ, a ɖó nǔɖîɖî, bɔ nyɛ ɔ ɔ, un ɖó nǔwíwa lɛ.́" Un
na ɖɔ̂ ná mɛ ɔ ɖɔ̂ : "Dǒ nǔɖîɖî tɔwe ɖeé má ɖó nǔwíwa
ɖé gɛ ɔ xya un, bɔ nyɛ ɔ ɔ, un na dó nǔɖîɖî ce xya we
gbɔn nǔwíwa ce lɛ́ mɛ.̂" » 19A ɖî nǔ ɖɔ̂ Mawu ɖokpó gee
wɛ̂ tiin a e ? E nyɔ́ ganji. Yɛ nyananyána lɛ́ lɔsú ɖî nǔ
bo nɔ sísɔ.́ 20Nǔmánywɛtɔ́ ! A jóɖó na mɔ̂ nǔ jɛ ɛ mɛ̂
ɖɔ̂ nǔɖîɖî ɖeé má ɖó nǔwíwa ɖé gɛ ɔ má nyí nǔɖéwânú
gɛ a ? 21Ablaxamu, tɔǵbó mǐtɔn ɔ, nǎ Mawu sɔ́ ɛ mɔ̂
hwɛjijɔnɔ̂ ná ɖó ? Nǔwíwa útɔn lɛ́ wɛ̂ zɔń bɔ Mawu sɔ́
ɛ mɔ̂ hwɛjijɔnɔ̂ ná. Ɖó, è ɖô gbesisɔmɛ̂ bo na sɔ́ vǐ útɔn
Izaki sɔ́ sán avɔ̌ nyî ná Mawu ɖô avɔšánkpê ji. 22A má
mɔ̂ a ? Ablaxamu ɔ, nǔɖîɖî útɔn kpó nǔwíwa útɔn lɛ́ kpó
bǐ wɛ̂ wâ azɔ̌ ɖó kpɔ,́ bɔ nǔwíwa útɔn lɛ́ zɔń bɔ nǔɖîɖî

útɔn sɔgbe. 23Mɔ̌ wɛ̂ xó ɖeé è wlán dó Mawuxó wěmá
mɛ̂ ɔ jɔ ɖó ɔ nɛ.́ Ɖó, e wlán bo ɖɔ̂ : « Ablaxamu ɖî nǔ ná
Mawu, bɔ Mawu sɔ́ ɛ mɔ̂ hwɛjijɔnɔ̂ ná, bo ylɔ́ ɛ ɖɔ̂ xɔńtɔn̂
útɔn. » 24Mi má mɔ̂ din ɖɔ̂ nǔwíwa wɛ̂ nɔ zɔń bɔ gbɛtɔ́
nɔ nyí hwɛjijɔnɔ̂ a ? E má nyí nǔɖîɖî kɛɖ́ɛ́ wɛ̂ nɔ zɔń gɛ.
25Mɔ̌ ján wɛ̂ e nyí ɖó ná Hlaxabu tônyatɔ́ ɔ nɛ.́ Mawu sɔ́
ɛ mɔ̂ hwɛjijɔnɔ̂ ná ɖó nǔwiwa útɔn lɛ́ wútú ; ɖó, e yí mɛ
ɖeé tôgun Izlayɛĺi tɔn sɛ́ dó lɛ,́ bo gɔ́ alɔ ná é bɔ é gbɔn
ali ɖěvǒ bo yî. 26Ɖî ɖeé agbazaa ɖeé mɛ̂ gbigbɔ má te
gɛ ɔ nyí nǔ kúkú ɖó ɔ, mɔ̌ ɖokpó ɔ ján wɛ̂ nǔɖîɖî ɖeé má
ɖó nǔwíwa ɖé gɛ ɔ nyí nǔɖîɖî kúkú ɖó ɔ nɛ.́

È nɛ́ hɛn ɖɛ̌ mɛ tɔn wú ganji

3 Nɔvǐ lɛ,́ mi mɛ sûsu nɛ́ má jóɖó ná nyí nǔkplɔńmɛtɔ́
o. Ɖó, mi nyɔ́ ɛ ɖɔ̂ hwɛ ɖeé è na ɖɔ̂ xɛ́mǐ ɔ na syɛń hú

mɛ ɖělɛ́ tɔn tawun. 2Mǐ mɛ bǐ wɛ̂ nɔ hu hwɛ gbɔn alɔkpa
sûsu mɛ.̂ Ná mɛɖé má nɔ hu hwɛ gbɔn xóɖiɖɔ̂ útɔn lɛ́ mɛ̂
gɛ ɔ, mɛ nɛ́ ɔ má ɖó blɔ̌ ɖé gɛ, bo kpéwu bo na ɖû ɖô ú
lɔsú gbɛtɔ́ ɔ bǐ ji. 3Mǐ nɔ dó gan nuu ná sɔ́ lɛ,́ ná é na
wâ nǔ ɖeé mǐ jóɖó ɖɔ̂ é nɛ́ wâ ɔ. Gbɔn mɔ̌ ɔ, mǐ nɔ kpé
agbazaa étɔn bǐ ji, bɔ é nɔ gbɔn ali ɖeé mǐ jóɖó ɖɔ̂ é nɛ́
gbɔn ɔ. 4Mi lɛ kpɔń nǔ dó tɔĵihún lɛ́ wú. É nɔ dó agba
tawun, bɔ jɛhɔn ɖaxó ɖé wɛ̂ nɔ sísɛ́ é ; có ɔ, nǔ kpɛvi
ɖé ján wɛ̂ nɔ jlɔ́ kɔ̂ ná é, bo nɔ zɔń bɔ tɔĵihúnkûntɔ́ lɛ ́ nɔ
jlɔ́ kɔ̂ ná tɔĵihún ɔ yî fí ɖeé jóɖó é ɔ. 5Mɔ̌ pɛɛ wɛ̂ ɖɛ̌ lɔsú
tê. Awǔjɔnú kpɛvi ɖé ján wɛ̂ ɖɛ̌ nyí ɖô mǐ wú. Amɔ,̌ mǐ
nɔ zán ɖɛ̌ ɔ bo nɔ yí go nǔ ɖaxó ɖaxó lɛ́ tɔn ná. Mi kpɔń
ɖeé myɔ kpɛvi ɖé nɔ ji zungbó ɖaxó ɖé ɖó ɔ. 6Ɖɛ̌ lɔsú ɔ,

e cí myɔ xá. Flɛń wɛ̂ nǔ nyananyána lɛ́ bǐ nɔ nɔ,̂ bo nyí
awǔjɔnú ɖô mǐ wú. E nɔ hɛn mǐ kúɖǔ bǐ. E nɔ zé zomaci
sín myɔ ɖeé ɖô ú lɔsú jî ɔ, bo nɔ sɔ́ hɛn gbɛzan mǐtɔn bǐ
gblé ná. 7Gbɛtɔ́ hɛn ɔ, e na ɖû ɖô kânlin alɔkpa alɔkpa lɛ́
bǐ ji : gběkânlin lɛ,́ xɛv̂í lɛ,́ kânlin ɖeé nɔ sá gbɔn kɔɔ mɛ̂
lɛ,́ kpó tɔm̂ɛkânlin lɛ́ kpó, bɔ é na sê gbe n'ɛ ; bɔ gbɛtɔ́
bló nǔgbó. 8Amɔ,̌ mɛɖé má kpéwu bo na ɖû ɖô ɖɛ̌ ú ɔ
ji gɛ. Nǔ baɖabáɖa ɖé wɛ̂ e nyí, bɔ è má kpéwu bo na
hɛn ɛ dó fí ɖokpó gɛ, bo gɔ́ kpó aɖǐ ɖeé nɔ hu mɛ ɔ kpó.
9Mǐ nɔ zán ɖɛ̌ ɔ bo nɔ kpâ Aklunɔ,̂ Tɔ́ mǐtɔn. Ú ján wɛ̂ mǐ
nɔ lɛ zán, bo nɔ dó nuu gbɛtɔ́ ɖeé Mǎwu dá ɖó akpâjlɛ
útɔn mɛ̂ ɔ. 10Nuu ɖokpó ɔ mɛ̂ wɛ̂ kpɛd́ónamɛ sín xó lɛ́
kpó nuudo sín xó lɛ́ kpó nɔ tɔń zɔń ; nɔvǐ lɛ,́ nǔ má ɖó na
nyí mɔ̌ gɛ. 11Sîn víví kpó sîn vlɛvlɛ kpó nɔ tɔń zɔń tɔĵɔtɛn̂
ɖokpó ɔ mɛ̂ wɛ̂ a ? 12Nɔvǐ lɛ,́ fígitín má nɔ sɛń olivu gɛ,
bɔ vǐwuntín má nɔ sɛń fígi gɛ. Mɔ̌ ɖokpó ɔ, tɔĵɔtɛn̂ ɖeé
nɔ ná sîn jɛ vɛ ɔ má nɔ lɛ ná sîn víví gɛ.

Nǔnywɛ ɖeé zɔń Mawu de ɔ
13Mɛnúwɛ̂ ɖô mi mɛ̂ bo ɖó nǔnywɛ, bo nɔ mɔ̂ nǔ jɛ nǔ

mɛ̂ ? Mɛ ɔ nɛ́ ɖêxlɛ gbɔn walɔ ɖagbe útɔn mɛ̂ ; nɛ́ ɖêxlɛ
gbɔn nǔ ɖeé e nɔ wâ kpó mɛɖésɔh́we kpó, kpó nǔnywɛ
kpó ɔ mɛ.̂ 14Amɔ,̌ ná awǔhwan baɖabáɖa kpó ce ján wɛ̂
na nyɔ́ sín lînlîn kpó gɔ́ ayi mɛ̂ ná mi ɔ, mi má nɔ yí go
ɖɔ̂ mí ɖó nǔnywɛ o, e má nyí mɔ̌ gɛ ɔ, ajan nɛ́ mi dó nɛ,́
bo gbɛ́ nǔgbó ɖɔ̂ ɔ. 15Nǔnywɛ nɛ́ ɔ má zɔń Mawu de gɛ,
ayǐgba ji tɔn wɛ̂ e nyí, bo nyí gbɛtɔ́ sín nǔnywɛ ; è na
ɖɔ̂ ɔ, awǒvi sín nǔnywɛ wɛ̂ e nyí. 16Ɖó, fí ɖeé awǔhwan

kpó ce ján wɛ̂ na nyɔ́ sín lînlîn kpó tê ɔ, wuluwúlu kpó nǔ
nyananyána alɔkpa sûsu kpó wɛ̂ è nɔ mɔ̂ ɖô flɛń. 17Amɔ,̌
jɛ nukɔn ɔ, nǔnywɛ ɖeé zɔń Mawu de ɔ, nǔnywɛ mímɛ́
wɛ.̂ Nɛ́ ɔ godó ɔ, na mɛɖé ɖó nǔnywɛ nɛ́ ɔ, mɛ ɔ nɔ dín
fífá, e nɔ nyɔ́ xômɛ, e nɔ nɔ̂ kâncícá ɖagbe mɛ̂ xɛ́ mɛ
lɛ,́ e nɔ kú nǔbláwǔ ná mɛ tawun ; mɛ ɔ nɔ wâ nǔ ɖagbe
hwebǐnu, bo má nɔ nɔ̂ mɛɖé ji gɛ, e má nɔ wâ yɛmɛnu gɛ.
18Mɛ ɖeé yí wǎn ná fífá, bo nɔ xô fífá kân lɛ́ ɔ, nǔwíwa
étɔn lɛ́ nɔ cí ajinukún ɖé xá, bɔ é dó, bɔ sínsɛń ɖeé e nɔ
ná ɔ wɛ̂ nyí nǔjlɔjlɔwíwa.

Afɔk̂ú ɖeé joɖo gbɛmɛ fí tɔn lɛ́ nɔ hɛn wá lɛ́

4 Nǔtɛ nɔ hɛn tágba kpó jlɛ lɛ́ kpó wá mi mɛ̂ ? Má nyí
nǔjoɖomɛ mitɔn ɖeé nɔ ɖo avun xô xɛ́ mi hwebǐnu

ɖô agbazaa mitɔn mɛ̂ lɛ ́ wɛ̂ a e ? 2Nǔ nɔ jóɖó mi, bɔ
mi má nɔ kpéwu bo nɔ ɖó gɛ ; nɛ́ ɔ nɔ zɔń bɔ mi nɔ ɖo
gbesisɔmɛ,̂ bo na hu mɛ. Nǔ ɖeé mɛ ɖě ɔ ɖó ɔ nɔ vɛ́ ná
mi, bɔ mi má nɔ kpéwu bo nɔ ɖó gɛ ; nɛ́ ɔ nɔ zɔń bɔ mi nɔ
jɛ jlɛ ɖɔ̂ ji, bo nɔ jɛ tágba jɛ ji. Mi má nɔ mɔ̂ nǔ ɖeé mi ɖo
dín ɔ gɛ ; ɖó, mi má nɔ byɔ gɛ. 3Mi na bo byɔ ɔ, mi má nɔ
mɔ̂ yí gɛ ; ɖó, mi ma byɔ kpó lînlîn ɖagbe kpó gɛ, nǔ ɖeé
mi ɖo byɔ ɔ, gbɛɖûɖû mitɔn wɛ̂ mi ɖo byɔ ná ɔ. 4Gbɛtɔ́
gbejimanɔtɔ́ xé lɛ́ wɛ̂ ! Mi má nyɔ́ ɛ ɖɔ̂ mɛ ɖeé yí wǎn ná
gbɛmɛ fí sín nǔ lɛ́ ɔ, kɛn̂tɔ́ wɛ̂ e nɔ huzú ná Mawu gɛ a
? Hǔn ná mɛɖé jóɖó na yí wǎn ná gbɛmɛ fí sín nǔ lɛ́ ɔ,
kɛn̂tɔ́ wɛ̂ e nɔ huzú na Mawu. 5Mi má vɛd́ó ɖɔ̂ nǔ vɔňúu
wɛ̂ nyí xó ɖeé è wlán dó Mawuxówémá ɔ mɛ̂ o. È wlán
bo ɖɔ̂ : « Mawu nɔ hwan awǔ ɖaxó ɖé dó Yɛ ɖeé e sɔ́

dó mǐ mɛ̂ ɔ ji. » 6E ɖô mɔ̌ có, Mawu nɔ ná fɛńú ɖaxó ɖé
mǐ ; ɖó Mawuxówémá ɔ lɛ ɖɔ̂ : « Mawu nɔ gbɛ́ goyitɔ́ lɛ ́
xó, amɔ̌ e nɔ ná fɛńú útɔn mɛ ɖeé nɔ sɔ́ éɖé hwe lɛ.́ »
7Hǔn, mi bo sê tónú ná Mawu. Mi cí tê dó Awǒvi wú,
bɔ e na hɔn yî zɔ ná mi. 8Mi sɛk̂pɔ́ Mawu, bɔ e na sɛk̂pɔ́
mi. Mi mɛ hwɛhutɔ́ lɛ,́ mi ɖê alɔ zɔń nǔ nyananyána mɛ.
Mi mɛ ɖeé ayixa má ɖô fí ɖokpó ná gɛ lɛ,́ mi klán ayixa
mitɔn ɖó wiwe ji. 9Mi kpɔń ɖeé nǔ mitɔn blá awǔ ɖó ɔ !
Mi nɔ aluwɛ mɛ̂ bo ví avǐ ; nǔkíko mitɔn nɛ́ huzú aluwɛ,
bɔ awǎjijɛ mitɔn nɛ́ huzú awǔblá ná mi. 10Mi sɔ́ miɖé
hwe ɖô Aklunɔ̂ nukɔn, bɔ e na sɔ́ mi dó aga.

Mi má dá hwɛ ná mɛɖé o
11Nɔvǐ lɛ,́ mi má nɔ ɖɔ̂ xó nyananyána dó miɖélɛ́ wú

o. Mɛ ɖeé nɔ ɖɔ̂ xó nyananyána dó nɔvǐ útɔn wú, alǒ
bo nɔ dá hwɛ ná nɔvǐ ɖé ɔ, Mawusɛń ɔ wú wɛ̂ e ɖɔ̂ xó
nyananyána dó, bo dá hwɛ ná. Ná a ka dá hwɛ ná sɛń ɔ
ɔ, a má sɔ́ nyí sɛń ɔ nyitɔ́ gɛ, amɔ̌ a huzú hwɛɖɔtɔ́ ná sɛń
ɔ. 12Mawu ɖokpónɔ̂ gee wɛ̂ nyí sɛń ɖó ayǐ tɔ,́ ú ɖokponɔ
gee wɛ̂ lɛ nyí hwɛɖɔtɔ.́ Mawu ɖokpónɔ̂ gee wɛ̂ kpéwu bo
na hwlɛň mɛ, ú ɖokpónɔ̂ wɛ̂ kpéwu bo na lɛ jó mɛ dó bɔ
e na dɔn. Amɔ,̌ hi ɔ ɔ, mɛnú wɛ̂ a nyí bo na dá hwɛ ná
nɔzo tɔwe ?

Mi má sɔ́ miɖé dó aga o
13Mi mɛ ɖeé nɔ ɖɔ̂ : « Égbe, alǒ sɔɔ́ ɖeé jaa ɔ, mǐ na

yî tô lě mɛ,̂ mǐ na yî bló xwê ɖokpó ɖô dɔň ; mǐ na wâ
ajɔ̌ bo na mɔ̂ akwá » lɛ́ ɔ, mi ɖó tó. 14Mi má nyɔ́ ɖeé gbɛ

mitɔn na cí sɔɔ́ ɖeé ja ɔ nyî gɛ. Ahǔn xá wɛ̂ gbɛ mitɔn cí
; e nɔ sú, bɔ e nɔ zaanɖé kpowun ɔ, e nɔ lɛ kɛn̂. 15Nǔ
ɖeé mi ɖó na nɔ ɖɔ̂ ɔ ɖie : « Ná e jóɖó Aklunɔ̂ ɔ, mǐ na nɔ̂
gbɛ, bo na wâ nǔ lě, bo na wâ nǔ lě. » 16Amɔ,̌ mi lɛ́ ɔ,
mi nɔ yí go bo nɔ sîn adǎn. Goyíyí alɔkpa nɛ́ má ka nyɔ́
gɛ. 17Nɛ́ ɔ wútú ɔ, mɛ ɖeé nyɔ́ nǔ ɖagbe wâ bo má nɔ
wâ gɛ ɔ, hwɛ wɛ̂ mɛ ɔ ɖo hu ɔ.

Dɔkunnɔ lɛ́ na mɔ̂ awǔvɛ́

5Mi ɖó tó, mi mɛ dɔkunnɔ lɛ́ ! Mi ví avǐ bo ná alě, ɖó
nǔ nyananyána ɖeé na jɔ dó mi ji lɛ ́ wútú. 2Dɔkun

mitɔn lɛ́ gblé, bɔ kɔɔ ɖû avɔ mitɔn lɛ.́ 3Síká mitɔn kpó
akwágan mitɔn lɛ́ kpó jɛ kô. Bɔ kô ɖeé nǔ nɛ́ lɛ ́ jɛ ɔ na ɖê
kúnnúu nyananyána dó mi wú, bo na ɖû agbazaa mitɔn
ɖî ɖeé myɔ nɔ fyɔ nǔ ɖó ɔ xá. Zaanɖé din ɔ, gbɛ ɔ na
vɔ ; e ɖô mɔ̌ có, mi ɖo dɔkun kplé ɔ. 4Mi gbɛ́ axɔ́ sú ná
azɔw̌âtɔ́ ɖeé nɔ ya ajinukún ná mi ɖô gle mitɔn mɛ̂ lɛ,́ bɔ
é ɖo vo sa ɔ. Axwá étɔn ɖî káká bo jɛ tó mɛ̂ ná Aklunɔ̂
Nǔbǐwúkpétɔ́ ɔ. 5Gbɛ wɛ̂ mi nɔ ɖû, bo nɔ zán nǔ ɖeé xɔ̂
akwá lɛ́ ɖô ayǐgba ɔ ji. Mi ɖû nǔ bo dó jǒ ɖî kânlin ɖeé è
nyi ɖó ayǐ ná gbe ɖeé gbe è na kpláan ɛ yî lanhutɛn, bo
na hu ɔ xá. 6Mi dá hwɛ ná xômɛvɔnɔ̂ lɛ,́ bo hu é ; é má
ka dɔn nǔ xɛ́ mi gɛ.

Mi yî agbɔǰi, bo xô ɖɛ
7Nɔvǐ lɛ,́ mi kúhǔn káká jɛ hwenu ɖeé Aklunɔ̂ na wá

dó ɔ. Mi kpɔń nǔ dó glesi wú, e nɔ kúhǔn bo nɔ nɔ̂ tê, bɔ
5.2 Matíe 6.19

57



Jaki 5
ayǐgba nɔ ná ajinukún ɖagbe lɛ.́ E nɔ nɔ̂ tê káká bɔ jikun
nukɔntɔn nɔ bɛ,́ káká yî jɛ jikun godôtɔn ɔ hwenu. 8Mi
lɔsú, mi bo kúhǔn bo kpan akɔń ; ɖó, Aklunɔ̂ sín wiwa
ko sɛk̂pɔ.́

9Nɔvǐ lɛ,́ mi má nɔ jɛ hwɛ miɖélɛ́ tɔn o, nɛ́ ɔ Mawu
má na dá hwɛ ná mi gɛ. Hwɛɖɔtɔ́ ɔ ko wá, bo ɖô hɔn ɔ
ji. 10Nɔvǐ lɛ,́ gbeyiɖɔt̂ɔ́ ɖeé ji Aklunɔ̂ Mawu ɖɔ̂ xó gbɔn
lɛ́ kúhǔn ɖô awǔvɛ́ lɛ ́ mɛ.̂ Mi bló ɖî é xá. 11Mɛ ɖeé ɖó
akɔń ná awǔvɛ́ lɛ ́ ɔ, mǐ nɔ kpâ gbe ná é. Mi sê ɖeé Jɔb̌u
kúhǔn ɖó ɔ ; bɔ vivɔnúu útɔn ɔ, mi mɔ̂ nǔ ɖeé Aklunɔ̂
Mawu wâ n'ɛ ɔ. Ɖó, Aklunɔ̂ Mawu nyɔ́ xômɛ tawun, bo
nɔ kú nǔbláwǔ ná mɛ.

12Nɔvǐ lɛ,́ ɖô táji ɔ, mi má nɔ xwle jǐxwé o, mi má nɔ
xwle ayǐgba o, mi má ka nɔ xwle nǔ ɖěvǒ ɖé o ! Ná xó
mitɔn nyí "Ɛɛn" ɔ, nɛ́ bo nyí "ɛɛn". Ná "Éǒ" wɛ̂ ɔ, nɛ́ bo
nyí "éǒ" ; nɛ́ ɔ Mawu má na dá hwɛ ná mi gɛ.

13Mɛɖé ɖô awǔvɛ́mɛ̂ ɖô mi mɛ̂ a ? Nɛ́ xô ɖɛ. Mɛɖé ɖô
awǎjijɛ mɛ̂ ɖô mi mɛ̂ a ? Nɛ́ ji han bo kpâ Mawu. 14Mɛɖé
ɖô mi mɛ̂ bo ɖo azɔn jɛ a ? Mɛ ɔ nɛ́ ylɔ́ agunmɛxó lɛ́ ná é
na dó ami táa n'ɛ, bo xô ɖɛ n'ɛ ɖô Aklunɔ̂ nyǐkɔ mɛ.̂ 15Ná
é xô ɖɛ ná azinzɔnnɔ ɔ kpó nǔɖîɖî kpó ɔ, azɔn útɔn na
gbɔ. Aklunɔ̂ na bló bɔ e na jɛ tê bǐ ; bɔ ná e ko hu hwɛ ɖé
vlavóó ɔ, Mawu na sɔ́ hwɛ kɛ ɛ. 16Mi bo nɔ ɖɔ̂ hwɛ mitɔn
lɛ́ ná miɖélɛ,́ bo nɔ xô ɖɛ ná miɖélɛ,́ nɛ́ ɔ azɔn mitɔn lɛ́
na gbɔ. Nǔjlɔjlɔwatɔ́ sín ɖɛ nɔ ɖó hlɔňhlɔń, bɔ e hɛn ɔ,
e na bló nǔ ɖaxó ɖaxó lɛ.́ 17Eli ɔ, gbɛtɔ́ mǐ xá wɛ̂ e nyí.
E xô ɖɛ kpó vǐvɛ́ dó ná nǔ kpó ná jikun nɛ́ má ja o, bɔ
5.14 Maki 6.13

jikun má ja dó ayǐgba ɔ ji gɛ káká ná xwê atɔn̂ adaɖé.
18Nɛ́ ɔ godó ɔ, e lɛ wá xô ɖɛ bɔ jǐxwletínkáan ná jikun,
bɔ ayǐgba ná ajinukún.

19Nɔvǐ lɛ,́ na mɛɖé ɖô mi mɛ̂ bo bú ali bo lín ga dó
nǔgbó ɔ, bɔ mɛ ɖěvǒ lɛ dɔn mɛ ɔ wá ali nɛ́ ɔ ji ɔ, 20mi bo
nyɔ́ ɛ ɖɔ̂ mɛ ɖeé lɛ kɔ̂ ná hwɛhutɔ́ ɖé zɔń ali nyananyána
ɖeé ji e tê ɔ ji ɔ hwlɛň hwɛhutɔ́ ɔ sín alindɔn gán zɔń kú.
Bɔ nǔ nɛ́ ɔ na zɔń bɔ Mawu na sɔ́ hwɛ sûsu kɛ mɛ.

